E D I T O R I A L

Qeveria tallet dhe grabit të pastrehët
Të tallesh me shpresën e njerëzve të dëshpëruar dhe në nevojë është më shumë se cinike. Qeveria, me fillimin e fushatës elektorale për zgjedhjet parlamentare të verës 2005, u bëri thirrje të gjithë të pastrehëve të mbushnin një formular dhe pasi ta noterizonin ta dorëzonin në zyrat e pushtetit  vendor. Qindra qytetarë të Beratit vrapuan te noterët për të përgatitur dokumentin e duhur dhe, pasi paguanin 15 mijë lekë të vjetra të marra borxh te të afërmit, zinin radhën në rajonet e bashkisë për të dorëzuar formularët e mbushur, me shpresën se morën fund vuajtjet. Po sa ka vajtur numri i të pastrehëve të rregjistruar në Bashkinë e Beratit gjatë këtyre ditëve? Një Zot e di. Para rajoneve të bashkisë çdo ditë vërshojnë turma qytetarësh në nevojë. 


Po pse pikërisht këto ditë qeveria dha “sihariqin” e madh se çdo i pastrehë ka mundësinë të strehohet së afërmi në apartamentet që do të ndërtohen me kosto të ulët nga pushteti vendor? Pse nuk u bë ky aksion vitin e kaluar?

Është e qartë si drita e diellit se qeveria kërkon që nëpërmjet këtij mashtrimi të marrë votat e këtyre qytetarëve në nevojë. Aksioni elektoral duket pakëz i trashë, por më duhet të pranoj se qeveria edhe në raste të tjera ia ka  arritur të qëllimit edhe me metoda të tilla. Kulmi i kësaj farse elektorale qe ditën e enjte më 12 maj 2005, kur kreu i qeverisë Fatos Nano mori pjesë në “fillimin” e ndërtimit të pallateve për të pastrehët nga bashkia e Durrësit. Qeveria socialiste po mbush tetë vjet në pushtet, pse pikërisht në muajt e fundit të jetës së saj kujtohet se mund të ndërtojë me kosto të ulët për të pastrehët? Dihet se një praktikë e tillë zbatohet në të gjtha vendet europiane, në lindje dhe perëndim. Pse kaq e vonuar qeveria shqiptare? Sepse as që nuk ka dashur t’ia dijë për të pastrehët gjatë tetë viteve. Tani që çdo votë ka vlerën e arit për të ruajtur pushtetin, qeveria po provon këtë mashtrim. Nuk kam dëgjuar për fonde të miratuar për këtë problem, pra gjithëçka është mashtrim i pastër. Hidhuni një sy viteve që kaluan! Terri mbulonte qytetet dhe fshatrat në dimer dhe verë. Energjia elektrike ndërpritej pothuajse gjatë gjithë ditës, duke paralizuar jetën e qytetarëve.Tani, tre muaj para se ne të shkojmë te kutia e votimit, plasi peshku: 24 orë drita, pa ndërprerje. Qeveria sërish beson se kujtesa e këtij populli është sezonale. Edhe në këtë rast mashtrimi është krejt i pastër duke përdorur KESH-in që është pronë e qytetarëve. Mos vallë mashtrimi është vesi i trashëguar nga partia e vjetër që u predikonte shqiptarëve të mjerë para viteve ‘90 se ishin qytetarët më të lumtur të rruzullit? 




Yzedin Hima

Gurët u vendosën : PD dhe PS në Berat synojnë vetëm fitoren

Dritan Haznedari dhe Mehmet Xheka më pranë fitores

Javën që shkoi dy partitë e mëdha, Partia Demokratike dhe Partia Socialiste shpallën kandidaturat për Beratin. Partia Demokratike në këtë përballje vjen me figura krejt të reja, ndërsa Partia Socialiste po luan me figura të vjetra, deputetët aktualë të saj. Ja dhe përballjet midis dy partive në Berat: Në zonën elektorale numër 74 që përfshin qytetin e Beratit do të ndeshen dr.Mehmet Xheka i PD-së me Flamur Rogun e PS-së. Për dr.Xhekën është hera e parë që konkuron për të marrë mandatin e deputetit të Parlamentit Shqiptar, ndërsa Rogu ka fituar dy mandate dhe në këtë përballje kërkon një mandat të tretë. 


Në zonën elektorale numër 75, ku përfshihet një pjesë e qytetit të Beratit dhe komunat Otllak, Lumas dhe Roshnik janë  përballë njeri-tjetrit Dritan Haznedari i PD-së dhe Erion Braçe i PS-së. Edhe Dritan Haznedari kandidon për herë të parë për deputet, ndërsa Erion Braçja për herë të katërt. Në zonën elektorale numër 76 Lenard Kumaraku i PD-së, me profesion mjek, do të përballet me Marko Bellon e PS-së. Edhe Kumaraku kandidon për herë të parë. Në zonën numër 77 PD-ja kandidon pedagogun e juridikut Muharrem Cobo, i diplomuar në Itali përballë Luan Memushit të PS-së.


Të dy partitë pretendojnë fitoren në Berat. Po le t’u hedhim një vështrim të shpejtë dy zonave elektorale dhe shanseve për fitore të kandidatëve. Në zonën 74 të qytetit të Beratit favorit është dr.Mehmet Xheka i Partisë Demokratike, i mbështetur në mazhoritar edhe nga Partia Demokrate e Re, Partia Republikane, Partia Demokristiane dhe Partia Liberaldemokrate. Kësaj mbështetje të gjerë do t’i shtohet edhe votuesi i pazotuar që këtë herë do të shkojë te kutia e votimit jo për tifozëri politike, por për të ndryshuar një qeverisje që i ka sjellë vetëm varfëri e padrejtësi. Popullariteti i dr.Xhekës në Berat është i padiskutueshëm për shkak të nivelit të tij të lartë profesional si mjek specialist kardiolog, për shkak të humanizmit të tij të veçantë, për shkak të njohjeve pothuajse me çdo qytetar të Beratit në moshë për të votuar. Nëse një kandidati për deputet në këtë zonë do t’i duheshin muaj të tërë për të prekur duart e të gjithë votuesve, doktor Xheka e bën këtë veprim prej vitesh duke u shërbyer qytetarëve me përkushtim të lartë. Me shpalljen e kandidaturës së tij qytetarëve  të Beratit nuk do t’u duhet kohë për të menduar. Ata e njohin kardiologun që i ka vizituar në orët e ditës dhe të natës dhe do të votojnë për të. 


Një shans tjetër në të mirë të fitores së dr.Mehmet Xhekës është edhe konkurimi i Lëvizjes Socialiste për Integrim në Berat me kandidaturën e kirurgut Bejko. Kjo parti e re, e cila konkuron për herë të parë në zgjedhjet parlamentare, ka një mbështetje të konsiderueshme në Berat.. Kreu i degës së LSI-së në Berat pritet të marrë një përqindje me dy shifra, gjë që e bën edhe më të qartë fitorën e dr.Xhekës. Mund të vazhdonim edhe më tej me argumenta të tjerë si kandidimi i Avdyl Pilafit nën siglën e PAD-së, i cili dihet se do të marrë pjesën e tij nga ana e majtë e tortës, duke pakësuar edhe më shanset e kandidatit të PS-së. Partisë Demokratike do t’i duhet që të nxisë votuesit që qëndrojnë larg kutive të votimit dhe fitorja është në anën e saj në këtë zonë të rëndësishme elektorale.


Në zonën 75 ku përballet kreu i degës së PD-së, inxhinjeri Dritan Haznedari me deputetin dhe kryredaktorin e “Zërit të Popullit” Erion Braçe. Partia Demokratike pretendon fitoren e kandidatit të saj Haznedari. Edhe në këtë zonë shanset për fitoren e opozitës së bashkuar që mbështet kandidaturën e ing.Dritan Haznedarit janë mjaft të mëdha. Konkretisht : ing.Dritan Haznedari është një nga të rinjtë studentë që u përball me diktaturën komuniste në dhjetorin e paharruar të vitit 1990. Gjatë viteve 1992 – 2000, ai ka kryer një sërë detyrash të rëndësishme në pushtetin vendor, ku ka punuar me përkushtim e profesionalizëm. Figura e ing.Dritan Haznedarit është një nga figurat më të pastërta, ndonëse ka punuar në sektorë delikatë të shërbimit publik. Ai është një shembull i zyrtarit të pakorruptueshëm, që ndeshet mjaft rrallë në qeverisjen e sotme. Me vendosjen e kandidaturës së tij PD-ja i jep një rast qytetarëve të Beratit dhe atyre të komunave që përfshihen në zonën elektorale numër 75, për të votuar një kandidaturë që, ndonëse ka në politikë 15 vjet, ka ditur të ruajë me dinjitet integritetin e figurës së tij.

Partia Demokratike ka një elektorat të madh pikërisht në pjesën e qytetit ku kandidon ing.Haznedari, elektorat që pritet të rritet nga abstenuesit në zgjedhjet e kaluara , por që tani janë të vetdijshëm se jeta e tyre mund të ndryshojë për mirë nëse do të ndryshojë qeverisja e ardhshme. Pesha e elektoratit të kësaj pjese të Beratit do të vendosë se kush do të fitojë mandatin e deputetit në zonën 75. Në komunën e Otllakut dhe Lumasit do të ketë një ekuilibër forcash, po të marrim parasysh edhe konkurimin e Maliqit të LSI-së. Komuna e Roshnikut, ku PD-ja ka një elektorat konstant nuk mund të përmbysë dot shifrat në të mirë të Braçes, ndaj mund të themi se në këto dy zona Partia Demokratike ka më shumë shanse se asnjëherë tjetër për të fituar, madje shanset janë edhe më të mëdha edhe se në vitin 1992. Për dy zonat e tjera të Beratit do të flasim në numrat e ardhshëm.

Lajmetari

Meta: Votat për LSI-në ndihmojnë Shqipërinë

Levizja Socialiste per Integrim zhvilloi dje nje miting entuziast ne Lumas te Beratit. Ne kete miting merrte pjese edhe kryetari i LSI-se, Ilir Meta, i cili u shpreh i sigurte ne fitoren e drejtperdrejte te kandidatit te LSI-se ne kete zone e cila mban nr.75, anetarit te Komitetit Drejtues Kombetar te LSI-se, Lefter Maliqi. Kryetari Meta u shpreh se nje popull kaq punetor dhe mikprites, eshte mekat qe te lihet ne harrese dhe ne vuajtje, nga ata qe ka votuar kater vite me pare. Duke vazhduar me pas, ai theksoi se “ne nuk vijme ketu per te kerkuar vota dhe me pas t’ju kthejme kurrizin, pasi te na jepni voten. Duke i premtuar popullit te zones ndertimin e rruges qe lidh Lapardhane me Lumasin dhe me rrugen nacionale, Meta tha se ne kemi nje tjeter moral, nje tjeter dinjitet dhe karakter. “Ndaj dhe jemi ndare njehere e pergjithnje nga ata qe duan ta kthejne Shqiperine ne 97-ën. LSI-ja do te angazhohet per nxitjen e prodhimit bujqesor vendas, duke i kushtuar nje rendesi te vecante uljes se kostos, plotesimit te standardeve per ta bere ate konkurrues ne tregjet e brendshme dhe ato te jashtme. Ne veçanti LSI-ja angazhohet te heqe pa kufizim akcizen e naftes per mekaniken bujqesore dhe serat”, tha Meta. Njekohesisht ai shprehu vendosmerine e LSI-se per nje sistem kreditimi te vecante per bujqesine, nepermjet ngritjes se nje banke me profil bujqesor, si dhe ngritjen e “Fondi te Garantimit te Kredive Bujqesore” si mjet garancie per bankat apo institutet e kreditit qe do te financojne agrobiznesin, ne menyre qe te zgjerohet kreditimi edhe nga bankat e tjera. LSI-ja angazhohet gjithashtu qe per te gjithe shqiptaret te mos mungoje kujdesi shendetesor. LSI-ja do te investoje jo per te bere tendera, por per te bere shkolla dhe laboratore, rruge dhe te tjera investime publike. “Te gjitha keto kane nje garanci”,- tha Meta, dhe kjo garanci eshte ekipi mjaft cilesor dhe profesional qe ka LSI-ja, me ekspertet nder me te miret ne vend ne fushat e ndryshme. Gjithashtu garanci eshte edhe platforma konkrete elektorale qe po shpalos LSI-ja, e cila do te nxjerre vendin nga kriza e thelle ku ka rene. Meta mohoi edhe njehere te gjithe diversionet e bera per bashkepunime te LSI-se, para apo pas zgjedhjeve. “Te jeni te sigurte se LSI-ja nuk do te lejoje qe te drejtoje shqiptaret nje qeveri e papergjegjshme dhe e monopoleve, sic eshte qeveria aktuale, por njekohesisht LSI-ja do te pengoje edhe kthimin ne pushtet te Berishes dhe PD-se”, u shpreh Meta, duke konkluduar se “votat per LSI-ne, ndihmojne vetem Shqiperine”.

Lajmetari

Dështon projekti i tri lagjeve të Beratit

Një fond i konsiderueshëm prej 78 milionë lekësh të reja i është dhënë bashkisë së Beratit për përmirësimin e rrugëve dhe mjediseve në lagjet “30- vjetori”, “Jani Vruho” dhe “Donika Kastrioti”. Punimet janë ndërprerë ende pa u përfunduar projekti i reabilitimit të këtyre mjediseve.


Ky projekt ka shkaktuar mjaft zhurmë edhe në këshillin e bashkisë së Beratit për shkak të shkeljeve  ligjore.


U shkel ligji pikërisht në hallkën e tij më të rëndësishme: projektuesi dhe investitori janë i njëjti institucion, bashkia e Beratit.


Në bashkinë e Beratit të thonë se punimet janë ndërprerë për shkak të shterrimit të fondeve, pa dhënë shpjegime, pse nuk dolën fondet e konsiderueshme për të mbuluar punimet, cila qe vrima e zezë që i përpiu 78 milionë lekët e reja, etj.etj.


Këshilli i bashkisë, siç shprehen disa nga anëtarët e tij, pritet të kërkojë shpjegime për këtë investim.


Një grup këshilltarësh do të inspektojë investimin e kryer ku do të konsultohet edhe me specialistë të fushës, të cilët do t’u japin përgjigje mjaft pyetjeve që la pas ky investim mjaft i rëndësishëm, por që nuk la pas rrugë, trotuare e lulishte të përfunduara, siç qenë projektuar.

Lajmëtari

Nisi meremetimi i pjesshëm i Urës së Goricës

Pas alarmit të madh për shkatërrimin e monumentit të kulturës më të rëndësishëm në qytetin muze të Beratit, Urës së Goricës, më në fund nisi meremetimi i saj. Një fond prej 700000 lekësh iu akordua Drejtorisë Rajonale të Monumenteve të Kulturës për riparimin e Urës së Goricës. Puna nisi javën që shkoi në ndërtimin e kalldrëmit të shkatërruar mbi urë. Pas prishjes së këtij kalldrëmi në shtratin e urës qenë krijuar gropa të mëdha të cilat, pasi mbusheshin me ujë, gërryenin çdo ditë e më tepër rrugën duke rrezikuar shembjen e sajs. Ndonëse me vonesë, fondi i miratuar nga qeveria në këtë fillim fushate elektorale, është deri diku shpëtues për monumentin e kulturës numër 1 në qarkun e Beratit.


Ura e Goricës, e ndërtuar në mesin e shekullit 18, ka lidhur jugun e Shqipërisë me Shqipërinë e Mesme. Rëndësia e saj ka qenë mjaft e madhe, ndaj dhe banorët e kanë ruajtur me fanatizëm.


Janë kryer disa riparime të Urës së Goricës gjatë këtyre shekujve, duke ruajtur formën fillestare të saj. Me kalimin e viteve funksioni i urës është ndryshuar nga ai i drejtimit fillestar.


Kjo urë është ndërtuar për kalimin e këmbësorëve, kafshëve dhe karrocave. Në shekullin e njëzet mbi urë u shfaqën makinat. Vitet e fundit kalojnë mbi urë kamionë të tonazheve të larta, të cilët e kanë rrezikuar deri në shembjen e saj. Specialistë të monumeteve kanë shfaqur mendimin se Ura e Goricës duhet të kthehet në funksionin e saj fillestar, në atë të shekullit XVIII, ku mbi të kalonin njerëz, kafshë dhe karroca. Që të realizohet ky synim, thotë drejtori Ajet Nallbani, duhet të ndërtohet ura e re, e cila do të çlirojë pas kaq shekujsh Urën e Goricës, monument unikal i kulturës së ndërtimeve në Shqipëri.

Lajmëtari

Dan Redford: Sondazhi është i saktë
Perfaqesuesi ekzekutiv i Institutit Demokratik Amerikan ne Shqiperi, Dan Redford, shprehet se i mirepret kritikat qe erdhen nga politika shqiptare nje dite pas publikimit te nje sondazhi per mbeshtetjen e partive ne elektorat. Redford tha se ky sondazh eshte shume i vertete dhe shtoi se NDI-ja ka eksperience ne kete fushe. Redford pergenjeshtroi zedhenesin politik te PS-se, Gjergji Koja, i cili deklaroi dje se ne zgjedhjet presidenciale ne SHBA, sondazhet e NDI-se nxoren fitues Xhon Kerrin. “Zoti Koja e di shume mire se NDI-ja nuk mund te nxirrte kurre fitues Kerrin, sepse NDI-ja nuk ka bere kurre nje sondazh te tille. Une kam ngrene darke disa here me zotin Koja, por gjera te tilla mund te quhen gjepura”, deklaroi Redford. Ai shpjegoi se qellimi i NDI/Shqiperi ne kryerjen e ketij sondazhi eshte qe te ndihmoje partite politike ne Shqiperi ne permiresimin e kapaciteteve te tyre per te kuptuar dhe per t’iu pergjigjur interesave te qytetareve. “Ky sondazh eshte pjese e nje programi per zgjedhje te pastra/antikorrupsion te kryer nga Konsorciumi per Demokraci dhe Qeverisje ne Shqiperi (DGA) i cili perfshin NDI, IREX, dhe Partners for Democratic Change. Programi DGA financohet nga Agjencia Amerikane per Zhvillim Nderkombetar (USAID). Partite politike dhe grupe te shoqerise civile i perdorin keto rezultate per te zhvilluar plane per te komunikuar me qytetaret”, tha Redford. Ky sondazh eshte prone e National Democratic Institute for International Affairs (NDI). Punen ne terren e kreu Prism Research (Studimet/Kerkimet Prizem), nje kompani sondazhesh e themeluar ne Australi ne vitin 1996, me zyra ne Bosnje dhe Hercegovine, Kroaci, Serbi dhe Mal i Zi, Kosove, Maqedoni dhe Shqiperi. Klientela e Prism Research perfshin nje numer te madh organizatash shumeko-mbeshe, nderkombetare dhe vendase, perfshire NDI. Kufiri i gabimit ne nje kampion prej 1,251 eshte +/- 3 per qind.

Rezultatet e sondazhit 
Nga anketa e realizuar nga NDI-ja rezulton se PD-ja ka 42 per qind te votave, PS-ja 34 per qind, LSI-ja 11 per qind e ndjekur nga LZHK-ja 4 per qind te ketyre votave. Nepermjet ketij sondazhi behet me dije se 23 per qind e te intervistuarve mendojne qe PD-ja eshte me e afte qe te menaxhoje problemet e tyre ekonomike, perballe 20 per qind te cilet besojne te PS-ja. Por keto rezultate vijne vetem nga votuesit e vendosur, pasi ne fushen e sondazhit te opinionit publik thuhet se ne diten e zgjedhjeve, “te pavendosurit” dhe “pa pergjigjet”, bejne zgjedhje ne raporte te barabarta ne krahasim me ata qe kane vendosur aktualisht. Per kete aryse, sondazhieret shperndane te intervistuarit e pavendosur dhe ata qe nuk jane pergjigjur ne perpjestim te drejte mes partive dhe ne fund treguan vetem rezultatet e votuesve te vendosur. 

Garancia e zgjedhjeve 

Referuar sondazhit te kryer nga Institutit Demokratik Amerikan, shqiptaret nuk besojne tek partite dhe tek politika per mbajtjen e zgjedhjeve te lira dhe te drejta. Por nder politikanet me te favorshem apo me te besueshem, nga sondazhi rezulton kryebashkiaku Edi Rama me 67 per qind, me pas ish-presidenti Rexhep Meidani me 54 per qind, nenkryetarja e PD-se, Jozefina Topalli, nenkryetari i PD-se Bamir Topi, kryetari i PD-se, Sali Berisha, kryetari i LSI-se, Ilir Meta, kryetari republikan Fatmir Mediu, kreu socialist Fatos Nano, dhe ne fund kreu i LZHK-se, Leka Zogu. Keshtu nga ky sondazh, me pak te votuar jane Fatos Nano dhe Leka Zogu, nderkohe qe kreu demokrat Berisha edhe pse i rezulton i favorshem gjate ketij anketimi, vjen pas dy nenkryetareve te PD-se. Gjithashtu listat e votuesve ende vazhdojne te mbeten nje shqetesim per te anketuarit si ne zgjedhjet e meparshme, po ashtu si dhe parregullsite ne numerim.

A do të rregullohen listat ndonjëherë?
Duke mos dashur të errësoj punën e lodhshme të punonjëseve të gjendjes civile, s’mund të rri pa përmendur anomalitë e tepërta në to:


a. Ndarje anëtarësh të një familjeje (në qendra të ndryshme)


b. Të regjistruar dy herë


c. Të parregjistruar.


d. Qendra votimi me mbi 1500 votues.


e. Gabime drejtshkrimore e plot si këto.


Është mëkat, vërtet mëkat i madh, që një vend i vogël si ne, të mos ketë saktësi në probleme kombëtare kaq të rëndësishëm.


Druaj që personat që janë caktuar nga bashkia për të bërë regjistrimin shtëpi më shtëpi të mos kenë punuar mirë.


Në lagjen tonë, në Barrikadë, ata s’janë dukur fare. S’e di ç’është bërë me lagjet e tjera. Duke kërkuar emrin tim në lista, konstatova se në qendrën time mungonin 15 vetë. S’dua t’i jap ngjyrë politike, por, për çudi, të 15-të janë votues të së djathtës. T’i mohosh tjetrit të drejtën për të votuar mendoj që është një nga shkeljet më të rënda.


Sido që të jetë, janë të lutur të gjithë qytetarët që të verifikojnë emrat e tyre.


Të plotësohen e korrigjohen njëherë e mirë listat e votuesve.


Duke u interesuar secili për vete, për pjesëtarët e familjes, do të japim një ndihmesë të madhe në korrigjimin e tyre.


Të mos neglizhojmë!

Qerim Hysenbegasi
Është i ëmbël  ky qerrata deputetllëk

“LZHK mbledh deputetët e pakënaqur të PD-së.”




“Panorama”, 11 maj 2005Kush nuk e ka provuar, nuk ia njeh ëmbëlsinë këtij qerrata deputetllëku. Ai që e provon, ia di kimetin. Dhe nëse kërkon ta shkulësh nga ai vend pëllumbash, duhet ta nxjerrësh jashtë bashkë me karrigen e tij të dashur, se ndryshe nuk i bëhet.

Partitë politike, edhe në këtë prag zgjedhjesh, kanë mbetur në hall. U lind nevoja t’i zëvendësojnë disa deputetë, se koha kërkon të tjerë më të rinj dhe më të përgatitur. Po hajde hiqi! Po bëre shaka ta lësh jashtë nga lista e deputetllëkut, ai të kërcënon:

“Po më kërkojnë parti të tjera! Te dera janë.  Mos më thoni pastaj se u tradhtova. Jeni ju që po më tradhtoni.” 

Dhe kur dëgjon këto kërcënime, të kujtohen fjalimet e zjarrta të këtij deputeti, kur u zgjodh për herë të parë:

“Edhe në varr do t’i qëndroj besnik partisë! Deputetllëkun nuk e kam me tapi, sot jam unë, nesër vjen një tjetër. Dhe kur të ndërrohem, prapë ky që jam kam për të mbetur. Keni për të më parë!”

Po ja që vjen një ditë dhe ky birçe deputet, s’ka Zot që ta shkulë nga karrigia e uruar. Ka mbetur i ngjitur me atak.

Edhe me të rinjtë, partitë ndiejnë ca të dridhura si ato të etheve të malaries, se mos edhe këta i zë e njëjta sëmundje si ajo e të vjetërve. Dhe sërish, kur të vijnë zgjedhjet e tjera, kanë për të ngritur krye dhe kanë për të kërkuar qoshen e deputetllëkut në ndonjë parti tjetër nëse lihen jashtë listës.

Siç njofton gazeta “Panorama” e datës 11 maj të këtij viti, LZHK na paska dalë për të mbledhur deputetët e pakënaqur të PD-së. 

E nderuara LZHK na qenka bërë për të qarë hallin, me që na qenka katandisur kaq keq sa të shuajë urinë me mbeturinat që paskan mbetur nga sofra e PD-së. Në daltë e vërtetë kjo që u tha, si ka mundësi që ky grup politik heterogjen t’u besojë këtyre të ashtuquajturve deputetë? Ja të themi se ndonjëri prej tyre na dalka edhe fitues, ç’do të bëjë me ta LZHK në zgjedhjet e ardhshme, nëse i heq nga lista? Apo do t’ua lërë sërish rrugën të hapur që të hyjnë në atë derë që do t’u dalë përpara?

Këta arrivistë, siç quheshin dikur, janë nga karrieristët më të neveritshëm.  

Që të shpëtojnë nga ky mavri deputeti, partitë politike po kërkojnë nga shkencëtarët mos gjejnë ndonjë lloj lakmuesi, që t’ua zbulojë të keqen nga analizat e urinës që do t’u kërkojë komisioni i pastërtisë së figurave, jo ai shtetërori, po ai i ngritur nga vetë partitë. Agim Mehqemeja

Universiteti “Këshilli i Zojës së Mirë” në Berat
Ditën e hënë, më 7 maj 2005, në sallën e konferencave të hotel “Tomori”-it në Berat Universiteti “Këshilli i Zojës së Mirë” i Tiranës, prezantoi para maturantëve të shkollave të mesme të përgjithshme të qytetit të Beratit këtë universitet. Sekretari i përgjithshëm i këtij universiteti, pedagogu Edmond Hajdëri prezantoi para maturantëve të Beratit, nëpërmjet diapozitivave, mjediset moderne të këtij universiteti, profesoratin mjaft të kualifikuar, ku pjesa më e madhe e tij përbëhet  nga pedagogë italianë, degët e këtij universiteti etj. Z. Edmond Hajdëri bëri të ditur se diploma e këtij universiteti njihet. Më pas nxënësit maturantë, të interesuar për vazhdimin e studimeve të larta, i drejtuan mjaft pyetje zotit Hajdëri, pyetje që kishin të bënin me pagesat dhe tarifat për degë të ndryshme të këtij universiteti.


Sekretari i përgjithshëm i universitetit “Këshilli i Zojës së Mirë” Edmond Hajdëri theksoi se dëshironte që studentët e Beratit, që gjithmonë janë shquar për nivel cilësor, të vinin në auditorët e këtij universiteti.

Kopsht për fëmijët romë 

në Moravë

Në Moravë, ku jeton një komunitet i madh rom, është ngritur një shkollë ku nxënësit mësojnë në gjuhën rome. Për ndërtimin e saj kanë financuar romët e Shqipërisë nëpërmjet shoqatës së tyre.


Në këtë shkollë ulen çdo ditë 56 fëmijë. Pas ndërtimit të kësaj shkolle ku mësimi kryhet në gjuhën amtare, romët kanë kërkuar nga pushteti vendor ngritjen e një kopshti për parashkollorët. Kërkesën e tyre e ka mbështetur pushteti vendor duke e përcjellë në këshillin e qarkut të Beratit.


Ditët e fundit këshilli i qarkut, në mbledhjen e zhvilluar, vendosi t’i akordohen 3 milionë lekë komunës Otllak për ndërtimin e kopshtit në Moravë, ku do të përgatiten për të hyrë në shkollë fëmijët romë. Këshilli i qarkut i la detyrë drejtorisë arsimore rajonale që të pajisë me bazë materiale kopshtin e romëve të vegjël.

Prangoset mashtruesi


Një telefonatë në komisariatin e policisë ka bërë që të bjerë në pranga një mashtrues. Javën që shkoi është shoqëruar për në mjediset e policisë 17-vjeçari Fatjon Boduri, banor i fshatit Mbrakull në komunën e Vërtopit. Në komisariat Boduri u ka treguar oficerëve të policië se kishte kohë që  e ushtronte profesionin e mashtruesit në qytetin e Beratit.  Paraprakisht mashtruesi i vogël studionte personin që do të mashtronte, lidhjet e tij me persona të tjerë, miqësitë, relacionet e tjera shoqërore. Pasi krijonte bindjen për këto lidhje, fillonte aksionin. I paraqitej personit në emër të mikut të tij dhe i kërkonte një borxh prej 20-30  mijë lekësh të vjetra për shkaqe emergjente. Hiqej si nipi apo i afërmi i nevojtarit dhe qetësisht rrëmbente paratë e dala nga portofoli i  viktimës duke ia mbathur. Këtë ritual  e kishte kryer me sukses në mjaft raste derisa ra në rrjetën e policisë së komisariatit të Beratit. Tani Fatjon Bodurit i duhet të përballet me gjyqtarin për të marrë masën e sigurisë.

Lajmëtari

Mësuesi a  është dhunues, apo i dhunuar?

Po të vërejmë, qoftë edhe përciptas, marrëdhëniet aktuale mësues – nxënës, do të shohim se është mësuesi më i dhunuari. Është ai që ndodhet nën trysninë e vazhdueshme të nxënësit.

Dhe kjo trysni shfaqet në forma të ndryshme kërcënuese. 

Nxënësi, sigurisht, jo ai që shkon në shkollë për të mësuar, por ai që e ka shkollën vend për të kaluar kohën, shpesh i bën karshillëk mësuesit në orën e mësimit, ia kthen 45-minutëshin në arenë ngacmimesh nga më të ndryshmet për të vënë në provë durimin e tij.

Ka mësues që i bishtnojnë këtyre situatave, por ka edhe të tjerë që nuk i përballojnë dot.

Kështu lind konflikti.

Në këtë konflikt i kërcënuari mbetet mësuesi.

Ka nxënës që e kuptojnë se nxitësi i këtij konflikti është ai vetë dhe e kapërcejnë në heshtje ndëshkimin që mund të ketë marrë. Por ka edhe të tjerë që kërkojnë të përfitojnë nga ky konflikt, dhe ankohen te prindi ose edhe në organet e pushtetit vendor.  

Dhe kështu, është mësuesi dhe jo nxënësi ai që vihet para gjykimit. 

Kur në shtyp u shkrua për dy raste të “dhunës” së përdorur nga dy mësues të rrethit, për të cilët u mor masa ekstreme e pushimit nga puna, m’u kujtua një skeç i dhënë edhe këto ditë në TV nga humoristët e Fierit, që, e justifikonte, në këtë rast, dhunën në situata eksteme.

Kur nxënësi e detyron mësuesin të kapërcejë kufirin, pse nuk mbahet edhe ndaj tij qëndrim ndëshkues dhe të vihet gjithçka në peshoren e drejtësisë?

Mendoj që masë ndëshkuese ekstreme ndaj mësuesit duhet marrë vetëm në ato raste, kur ai e ka bërë vijë ushtrimin e dhunës ndaj nxënësve. Dhe jo për ndonjë rast të veçantë.

Po prindi a e duron fëmijën e tij, kur ai ia bie në majë të hundës?

Sigurisht që jo.

Me këtë nuk dua të legalizoj dhunën.

Unë jam kundër dhunës, por edhe kundër provokimeve që të shpien në dhunë. Se janë pikërisht këto provokime që bëhen shkak të lindjes  së konflikteve jo vetëm midis njerëzve, por edhe midis shteteve.

Mënjanimi i këtyre konflikteve rregullohet me ligj. Dhe në këtë ligj përcaktohen edhe të drejtat edhe detyrimet e individëve në marrëdhëniet midis tyre. Kush i cënon këto detyrime, po me ligj, edhe ndëshkohet. 

Dhe përsa folëm, këto i gjejmë edhe në rregulloren e shkollës.

Nëse do të vihen barabar para ligjit si mësuesit edhe nxënësit, sigurish të dy palët  nuk kanë për ta kapërcyer kufirin. Në veçanti nxënësi nuk ka për t’u bërë nxitës i provokimeve, se do t’i ruhet ndëshkimit.

Kështu, për të vendosur marrëdhënie të drejta midis mësuesve dhe nxënësve, duhet gjykuar pak më gjërë. I takon familjes së pari të gjykojë për sjelljen e fëmijës së vet  dhe ta bindë atë se në shkollë shkohet për të mësuar dhe për t’u edukur dhe jo për të thyer disiplinën. Krahas kësaj, i takon edhe mësuesit që ta zhvillojë mësimin me nivel të lartë shkencor, që të mund të vendosë disiplinën e ndërgjegjshme gjatë orës së mësimit.

Me këtë shkrim nuk dua t’u dal krahë mësuesve, por duhet gjykuar me maturi sjellja e tyre, që të mos nxisë abuzimet e nxënësve, të cilët vlerësimin e tyre nuk e mbështesin në nivelin e dijeve, por e kërkojnë nëpërmjet veprimeve të dhunshme. 

Nëse  lindin konflikte të kësaj natyre, duhet parë edhe përgjegjësia e drejtorive të këtyre shkollave, që nuk e kanë në zotërim situatën dhe  u lënë shtegun hapur abuzimeve të nxënësve, por edhe të mësuesve.

Agim Mehqemeja

Unë bandit i arsimit

Kam mirësinë, pastërtinë, çiltërsinë, drejtësinë, burrërinë mbi të gjitha dua punën.


Nuk kam hajninë, poshtërsinë, lakminë, pabesinë, cmirësinë, etj. 30 vjet mësues (natyrisht sipas pelivanëve, buda-llenjtë punojnë kaq gjatë). Vetëm mësues. Kam punuar në Berat (tregti), Lezhë, Shkodër (oficer) pastaj në arsim: Berat, Urë Vajgurore, Sinjë, Paftal, Mbreshtan, Tërpan, Pobrat, Rërëz, Vodicë, Goriçan e Bilçë me gati 25 drejtorë, e në mjaft shkolla pa dyer, dritare e pa banjo.


Bardhëria ime “u ndot keqas” nga një pikë e verdhë në moshën 55 vjeç. Një pëllëmbë rrugaçit, u përmbys dynjaja (se ata pak  që janë mezi i kemi), i cili u bë heroi i ditës e u ngrit lapidar nga të sërës së tij, shtetarë a gazetarë qofshin. Kur në të njëjtën kohë disa shtetarë u marrin bukën e gojës fëmijëve e hiqen si engjëj.


Mirë, pushohem  nga puna, por mënyra qe e tmerrshme, e m’u hodh baltë nga ajo e tyrja, baltosur deri në grykë.


Kur po merrja regjistrin të hyja në mësim, drejtori më tha se ka ardhur një tjetër, prandaj do të largohesh.


Ika shumë i ofenduar dhe u nisa për në DAR, për t’u thënë përse kjo sjellje ndaj meje. Mirëpo aty “kuçedra” priste “gjahun e plagosur” me një plan të parapërgatitur. Ish- nxënësja ime, zonja Sinjari, nuk ishte e kënaqur me masën e marrë ndaj meje, por më donte në burg (arsyet i di vetëm ajo).


Kur iu afrova DAR, te porta e gjimnazit, ndesha me rojen e saj, që po ikte nga shtëpia e oficerave dhe e pyeta në ishte zonja e kuadrit aty, po m’u përgjigj e vazhdoi rrugën. U futa  në zyrën e kuadrit. Ajo mbylli derën e unë ngulmova të dija përse kjo sjellje ndaj meje. Në sqarim e sipër, ajo ngre zërin e thotë  pse më qëllon. Sa hap e mbyll sytë, roja me vrap hap derën dhe sillet si bishë e tërbuar ndaj meje. Secili e kupton gjendjen time në këtë çast.


Ishte gjithçka e organizuar, sepse:


1. Si u gjend roja pas dere, pas dy minutash, kur po shkonte nga shtëpia e oficerëve?


2. Veprimet brutale të rojës ishin të paramenduara, se ai nuk pa gjë me sy.


3.”Viktima” ngriti shumë zërin pa asnjë shkak me qëllim që ta dëgjonin.


4. Më vonë,  një shok në DAR, më tha se ajo po fërkonte sytë (kuptohet që skenari të bëhej sa më  i besueshëm).


O njeri, që gabimisht ke emrin njeri! O Zot, në se ka, merr hak, ndaj fëmijës së të pabesit, atij që gënjen (është poshtërsi po detyrohem).


Ditën tjetër, në një nga zyrat e prefekturës, i kërkova sqarim të shoqit, por ai nuk pranoi. Ndoshta ka qenë me overdozë. 


Jam tmerrësisht i shokuar, mbase disave u duken dhe normale. Një koleg dhe shoku im, para disa vitesh, P. Zotaj më thoshte se ti Demir ke lindur gabimisht në këtë kohë. Sot i jap shumë të drejtë, se e shoh që jam kundër rrjedhës, një mizantrop.


Unë jam i rrjedhur, rrugaç, bandit, maskara, sherxhi, etj. që dua më shumë drejtësi, punë të ndershme dhe llumi të dekantojë. E meritoj ndëshkimin.


Edhe Krishti gabim duhet të ketë pasur që s’mësoi të mëkatonte, se kot nuk e kryqëzuan. Prandaj dhe Perëndia nuk e mbrojti birin e tij nga djalli njeri.


Nuk jam utopist që kërkoj përsosmëri, se njeriu është mëkatar që në zanafillë, por në shoqërinë tonë të sotme dukuritë abuzive të disa shtetarëve janë të dukshme.


Natyrën e thelbin e keq të njeriut e nxjerrin në pah dhe disa thënie të njohura:


“Njeriun e ka zaptuar djalli”. Feja


Aristoteli ditën me qiri në dorë: “Po kërkoj një njeri”.


Frojdi: “Njeriu është i pandreqshëm”


Një tjetër: “Sa më shumë njoh njerëzit, aq më shumë më shtohet dashuria për qentë”.


Profesor Beqja: “Njeriu ka brenda vetes dhe djallin dhe engjëllin”.


E pranoj këtë, por për mua ata nuk kanë pushtet të barabartë. Engjëlli është çiraku i djallit.


Por fatmirësisht njeriu e ka “thëmbrën e Akilit”, frikën, e cila ushtrohet nga shteti ligjor. Cilësitë e mira, ndershmëria, humanizmi, mirësia, etj. nuk janë të natyrës së njeriut, por ato diktohen tek ai vetëm nga shteti ligjor e demokratik. Shtetasit as të mos i shkojë në mendje të shkelë normat  e shtetit, ai të nusërojë para ligjit.  Por nusëria zgjat pak, e “nusja”, sidomos te ne, harbon shumë shpejt.


Prandaj .....


Vazhdon në numrin e ardhshëm, ku do gjeni fakte me emra konkrete.

Demir Hatia

Intervistë me mësuesin Demir Hatia
Lajmëtari: Pse jeni pushuar nga puna? 

Demir Hatia: Zyrtarisht nuk kam asgjë në dorë, as një vendim. Pushimin tim nga puna e mora vesh nga gazetat. Jam habitur pa masë kur në shkollën e Bilçës, ku unë punoja, erdhi një mësuese tjetër në vendin tim. Askush nuk pati kurajon të më komunikonte pushimin nga puna.


Lajmëtari: Cili është shkaku i pushimit tuaj?

Demir Hatia: Realisht  i qëllova me pëllëmbë një nxënësi problematik për vetë klasën dhe gjithë mësuesit. Nuk më linte të punoja me nxënës të tjerë. Ky nxënës nuk di as shkrim, as këndim. Si mësues kujdestar i tij kisha lajmëruar disa herë prindërit e tij të vinin në shkollë për të biseduar, por ata nuk denjonin të vinin. U detyrova dhe shkova në shtëpinë e tyre. U takova me të dy prindërit dhe u kërkova arsyen sepse nuk interesoheshin për djalin e tyre. M’u përgjigjën se u vinte turp të vinin në shkollë se e dinin se çfarë djali kishin. Më mirë të kishim një kërcu se atë fëmijë, më thanë. Më porositën që nëse djali i tyre  të bezdis hiqi ndonjë pëllëmbë.


Lajmëtari: Po më tej?

Demir Hatia: Nëna e djalit, pa ardhur fare në shkollë, u ankua në drejtorinë arsimore. Drejtoria arsimore vendosi pushimin tim pa marrë mendimin e drejtorisë së shkollës, këshillit të mësuesëve dhe nxënësve të klasës. Inspektorja e kuadrit M. Sinjari na thirri drejtorin dhe mua dhe na tha se keni një ankesë nga një prind, ndaj shikojeni këtë çështje. Unë takova dajën e  djalit dhe i kërkova të shkoja në  shtëpinë e nipit të tij për të kërkuar falje për pëllëmbën. Daja i tij, Zylyftari, më tha  se nuk e lejoj unë poshtërimin tënd si mësues para një rrugaçi, qoftë ky edhe nipi im.


Lajmëtari: A keni shkuar në gjykatë?

Demir Hatia: Në fakt doja të shkoja, por nuk mundem, sepse nuk kam një shkresë zyrtare që të vërtetojë pushimin tim nga puna. Po pres të marr vendimin zyrtar të pushimit  dhe do të shkoj në gjykatë.

A kujdeset vërtet qeveria Nano për invalidët?
Si trashëgimtare e PP-ës dhe PS nuk ka mundësi të dalë nga natyra e demagoges, që e ka trashëguar nga mëma e saj dhe nga superdemagogu, “Babai” i Fatos Nanos, Enver Hoxha. Vetëm në kongreset e komunistëve, në çdo vend që ishin në fuqi dhe në Shqipëri,  mobilizonin tërë moshat e profesionet që kishte vendi. Atyre që kanë qenë të rritur në kohën e diktaturës, u kujtohet mirë kur në sallat e kongresit hynin fëmijët me flamuj e trumpeta, përshëndesnin analfabetë me këngë e me bejte, përshëndesnin gra të veja sapo u kishin vdekur burrat në “krye të detyrës”, duke shpëtuar tullat e papjekura nga shiu, apo ndonjë kec a dhi që kishte rënë në përrua e nuk dilte dot. Dhe në kongresin e socialistëve, më i shkurtëri në historinë e kongreseve, si një film, nuk munguan as sportistë të lutur që të vinin e të thoshnin nja dy fjalë të mira, për ato që nuk bënë asgjë për sportin, mjafton të kujtojmë një kronikë të televizionit ONUFRI, që tregonte se si janë katandisur këto 8 vjet objektet sportive të sportistëve kampionë  të disa sporteve në klubin shumësportësh, por dhe stadiumi që po rrëzohet nga vjedhja e gurëve.


Në këtë kongres demagogësh, nuk munguan edhe disa tetraplegjikë, për të treguar“kujdesin” e madh që tregon për këtë kategori njerëzish PS. Po a është e vërtetë që qeveria e çan kokën për ta? Po ju them vetëm fjalët e një paraplegjiku: “Ajo që pamë në kongresin e socialistëve, është thjesht propagandë e ndyrë. Ne e dimë ç’kemi hequr me bashkinë, që na mbajti lekët. Vërtetë thonë se po na ndihmojnë, se na lejojnë që të hipim në autobusë urbanë pa para, po a mund të hipim vërtetë? Asnjë nga ne nuk hipën dot, sepse nuk ka shkallë për të hipur në autobus, jo vetëm në autobus, por në asnjë trotuar, në asnjë institucion me përjashtim të spitalit që konstruktuan të huajt! 


Kjo të kujton  gostinë që shtroi dhelpra e kuqe për lejlekun, që ia futi ushqimin në një pjatë të cekët, ku nuk i zinte sqepi gjë prej gjëje. Dhelpra socialiste, duket se e ka kujtesën të shkurtër, ajo kujton vërtetë vitin e zi që e ideoi, e drejtoi vetë për qëllimet e saja të mbrapshta, për të marrë pushtetin me çdo kusht e me çdo mjet. Ajo harron se sa herë shokët e atyre dy socialistëve me rrota kanë hyrë në greva urije, sa herë janë shtyrë e përplasur nga policia kur kanë protestuar? Jo shumë larg, vetëm para disa muajësh u nxorën nga bashkia e Tiranës me shqelma. Kur kjo qeveri, që ka bërë kaq “mijëra” metro trotuare, që ka ndërtuar disa “mijëra” ndërtesa për institucionet e saja, si nuk ka bërë një palë këmbë shkallë për të hyrë në poliklinika këta fatkëqinj për të zgjidhur hallet që kanë? Një invalid nuk mund të lëvizë kurrë i vetëm për të zgjidhur një hall, nuk mund të hipë kurrë në një autobus kur bije shi, sepse nuk mund të hipë dot pa e ndihmuar kush. Në asnjë trotuar të ri, nuk mund të hipi ndonjë karrocë invalidi, sepse nuk ka një bordurë speciale për t’u ngjitur karroca e tij. Sa kohë iu desh disa paraplegjikëve që të “fitojnë” davanë me shtetin, që të hapin një punishte për të punuar ata? Po në qytetin tonë sa të tillë janë punësuar? Sa të tillë e ndiejnë veten të barabartë me shokët e tyre? Sa  të tillë janë të pavarur nga të tjerët? Të gjithëve na kujtohet protesta e paraplegjikëve tanë me ish-kryetarin e bashkisë që nuk paguante “një” person nga familja e paraplegjikëve, për t’u kujdesur për të sëmurin që kishte në ngarkim. Po barnat që marrin falas, përse janë të prodhimit indian, maltez, qipriot, e nuk janë të shteteve të zhvilluara të Evropës? Është turp të spekullosh me njerëzit e kësaj shtrese duke i thirrur për garniturë të një palo kongresi, që nuk bëri gjë tjetër vetëm se iu kthye krimeve që bënë Zan Caushët e Kërrnajat që dolën nga burgjet e Greqisë me urdhër të grekërve e me dëshirën e socialistëve tanë, në vend të shpaloste ndonjë alternativë të besueshme. Kush mund të besojë përsëri se qeveria Nano do të ndërtojë 200 000  apartamente banimi për të pastrehët? Kjo është njëlloj si premtimi për të hapur 200 000 vende pune, që, në fakt, nuk e bëri një gjë të tillë kurrë. E vetmja “alternativë” e tyre qe frika nga kthimi i Berishës si kryeministër. Ata e kanë frikë Berishën sepse jo vetëm demokratët dhe të huajt, por tërë populli shqiptar, madje dhe vetë socialistët, e dinë se ai njeri nuk është dhe nuk korruptohet. Sa qe në krye të vendit nuk pranoi  kurrë ( jo veturë 40 000 dollarëshe, por as një biçikletë a ndonjë motor). Ata e dinë se tërë ata, që kanë futur duart në paratë e shtetit, që janë paratë e popullit, siç ndodhi me ambasadorin tonë në  SHBA-kës, djalin e ish-sekretarit të Enver Hoxhës, që nuk ka nga e luan bishtin se është inçizuar  bukur e qartë nga një TV i kanë futur duart në “qypin” e popullit dhe do të përgjigjen. Është kjo frikë e kthimit të Berishës, që i detyron ata të kenë vetëm një “alternativë”, atë që në fund të fundit, sipas tyre, dhe opozita të vijë në pushtet, vetëm Berisha të mos jetë në krye të ekzekutivit! Jo zotërinj, opozita do të vijë në pushtet dhe Berisha do të jetë në krye të ekzekutivit, sepse dhe ju nuk na pyetët se kë do të vinit në krye të tij kur qetë në pushtet. Qe puna juaj nëse vutë një gënjeshtar, apo një hajdut, vutë një pijanec,  një të papunë apo një ish-komunist. Dhe demokratët dhe opozita nuk do t’ju marrin dorën juve. Për opozitën dhe për doktor Berishën do të votojnë shumica e shqiptarëve, bashkë me ta do të votojnë dhe invalidët. Mbase vetëm ata dy që hipën në foltoren e kuqe, sepse nuk kanë mundësi të ngjisin shkallët e shkollave, që nuk jeni kujtuar t’i bëni se ka dhe fëmijë  që janë invalidë e nuk shkojnë në shkollë pikërisht për këtë arsye. Lërini invalidët në hallin e tyre e mos abuzoni me ta!

Bujar Orizaj

Kujdes, zoti Nano!
Kongresi i radhës, ai i vazhdimësisë së socialistëve te tërë shikuesit e televizionit la një shije të keqe për agresivitetin, vulgaritetin dhe fjalorin rrugaçëror të kupolës së tij. Më i zellshmi, më i irrituari se të tërë u paraqit kreu i bashkisë, ai që e etiketoi kryetarin e tij me nofkën Robert Çamçakizi. Qafë  pa lari dhe thonj papreri i Nanos, u shfaq në rolin e gastorit të kongresit. Meqenëse kongresmenët ishin lodhur duke dëgjuar dokrra të pabesueshme, kishin nevojë për pak zgjim nga gjumi që i kishte zënë. Kush më mirë se sa kllouni i bashkisë mund ta bënte këtë gjë? Dhe thonj pa preri, njëlloj si Robert Çamçakizi, e nisi dhe e bitisi llogon e tij me “argumentin” Berisha. E filloi dhe i mbaroi krahasimet me vitin e zi 1997, që e projektuan vetë për interesat e tyre kriminale. Nëse në vitin pas 97-ës, kur bënë një KPD e një kongres dhe mund të bënin ndonjë krahasim me kohën kur drejtoi PD-ja, p.sh. me vitin 1995-96 e pse jo dhe me 94-trën, por kurrësesi jo me 97-ën, se ky qe një vit ku as u punua, as u ndërtua, as u mësua e as u luajtën ndeshje dhe u bënë aktivitete sportive. Do të ishte e udhës dhe e domosdoshme që krahasimet të bëhen midis arritjeve të viteve ku drejtuan PS me 3 kryeministra, për të parë se cili nga këta ka qenë më i suksesshmi. Si ka ndryshuar gjendja ekonomike e qytetarëve, sa janë rritur të ardhurat  për frymë, sa vende të reja pune janë hapur, sa i jemi afruar dyerve të Evropës Socialistët e dinë mirë se nga viti në vit, vetëm kthim prapa kanë patur. Gjithnjë e çdo vit më poshtë kanë qenë treguesit. I vetmi tregues që ka patur rritje, kanë qenë shumat e rritura të shpërdorimeve, e të përvehtësimeve. Si Nanua e të tjerë, duhet të lexonin  raportet dhe deklaratat e BE ose të Departamentit të Shtetit! Me që nuk kishte ç’të thoshte,  Nanua nxitoi dhe e ngriti në tribunë Robert Çamçakizin. Çfarë na ra në sy në këtë shou politik dhe aspak programatik? Ishte një kopje e një prej kongreseve të mëparshëm të PPSH. Ishin po ato fytyra në presidium dhe në foltoren në formë gode xhini. Dekori të kujtonte stendat e emulacionit socialist të BP që i vendoste në qendër të qyteteve. Përshëndetjet, si ato të kohës së Dullës, vetëm se nuk hynë fëmijë me trompeta e bori. Ra në sy në seancën e parë mungesa e zonjës Nano, përkrah bashkëluftëtarit të saj në punë, biznes  e politikë. Na ra në sy leximi i dobët i një diskutimi nga një ministër, që 20 herë fjalën institucion e lexonte (sutucionet), më keq se kaq nuk ka se ku vete. Por ajo  që la shijen më të hidhur, qe toni agresiv i Nanos ndaj Berishës. Kur Berisha vetëm para një jave, as që e zuri me gojë, vetëm një herë tha: “Ju e kuptoni për kë e kam fjalën! Ajo që e bëri më qesharak kongresin, qe lehja e qenit të Nanos. Nanua  e kishte lëshuar që të lehte në pallatin e kongreseve që të trembte të lëkundurit. Në fakt ka një kategori që trembet nga kthimi i Berishës si kryeministër. Këta janë ministrat e deputetët, kryeministri, të cilët e dinë se kur të vijë Berisha pas  datës 3 korrik, do të japin hesap për tërë prapësitë që kanë bërë me buxhetet e fondet e shtetit. Ata do të përgjigjen para drejtësisë. U munduan të ringjallin në kujtesën e njerëzve atë që përgatitën vetë. Fushata sapo ka filluar dhe socialistët e filluan me sharje e fyerje, me kërcënime e me fiksime. Ne i themi zotit Nano, e dimë mirë se ç’bënë ata për tetë vjet. Nanua duhet të zbusë gjakun dhe të lidhë qenin e tij. Se ky qen që do të lehë gjatë muajve të verës, ka rrezik të tërbohet. Qeni i tërbuar ha dhe të zotin. Qetësohuni, zoti Nano! Humbja që përgatitët  8 vjet me radhë sa qetë në pushtet, ku veç vodhët dhe grabitët, nuk është ndonjë hata e madhe. Ne të këshillojmë, mundohu dhe përgatit mbrojtjen që do t’i bësh paudhësive që ke bërë ti bashkë me klanin dhe me lakejtë e tu.

Bujar Orizaj

Haberi i një kongresi: “Yrdëna, si në 97-tën”

MJAFTIM   HOXHA

“Kongresi i stanit nanoist” kuturisa t’ia vë ëmbrin, sepse të gjithë gjakoi t’i bënte ëmbër. Domosdo guximin, për ta këtilluar  kështu, ma dha liria (haber i madh edhe ky, për të cilin, inshallah, një herë tjetër do të flasim), të cilën sh.Nano këtë sene nuk e kurseu fare, duke e bërë thesin hep për ne “qorrat”. Aq e vërtetë qe kjo myzhde, sa e detyroi edhe mëtonjësen për zonjë të parë, Xhoana Nano, të ngrinte mandilen për të pritur feksien e dy kokrizave që ndrinin si vesa përmbi çipinin tënë.

    
 Por, le të kthehemi te kongresi i stanit nanoist. Për një emërtim të tillë do të ketë nga ata që s’janë dakord. Normale. Për më tepër edhe autori i këtyre radhëve s’pretendon të ketë monopolin e së vërtetës. Këtë monopol nën qiellin e Arrnautistanit e kanë pronë me tapi e me kanun, siç mund ta dinë të gjithë, vetëm envero-nanoistët dhe në përgjithësi: teknefezët dhe trushkulurit. Sepse, bie fjala, dikush mund të thotë se emërtimi më i saktë do të ishte “Kongresi i kupolës nanoiste” ose “Kongresi i klikës nanoiste” dhe në rregull do të ishte.Veç, kësisoj do të shkonim në një degëzim të pafund sinonimesh, prandaj le të mbetemi te emërtimi i parë, sepse që të gjitha mbi një kërcell semantik qëndrojnë. Ndërsa ata socialistët, e tjerë që ngjajnë të jenë  shumicë, me kësi llogosh (kongrese) i kanë humbur prej kohësh lidhjet afektive. Për pasojë është absurde të mendosh se vetëm nga raportet virtuale me kupolën nanoiste këta socialistë “do të pushtohen” nga amoku i fantaksjes dhe do të kthehen në dordolecë të shenduar.Ne e njohim mirë njëri-tjetrin.Të gjithë hallosemi në të njëjtën sofër fukarallëku.Të gjithëve na kafshon çdo ditë oktapodi mjerim.

     
Doemos një ngjarje e kësisojtë, d.m.th., kongresi i një partie, pavarësisht nga emri që guxuam t’i vemë, përbën një proces të pazakontë komunikimi, ku marrësi i përqëndron goxha shqisat ndaj mesazheve që prodhon kjo muharrebe.

     
Akrostiku (gr.hyrje ose shkronjat e para të vargjeve në  një poezi që duhet të përftojnë një emër të caktuar) qe i mbushur dënga me arkivole, me vejusha shamizeza, me një boshësi emfatike, me leksikun paçavure (shokë, shoqe), me përbetime groteske, me glorifikime, si një herë e një kohe, për sukseset e arritjet, dhe veçmas me fokusimin e herë pas hershëm të bolshevikut emblematik Gramoz  Ruçi.  Keso dore, ta pret mendja, që edhe marrësi më indiferent do ta ndiejë açik se kjo tërthore metaforike të çon veç tek ai kompleksi zanafillor i lidershipit të kësaj partie, që çdokush është i lirë ta shqipërojë: enverizëm ose urrejte, dhunë, shkatërrim. Pra, emri, në këtë retorikë gazep, është jeratisur me një saktesi të frikshme.

      
Si rregull kjo frymë e ashiqartë, ky demonstrim kaq brutal tregon qartësisht se rretrat e magrave nuk kanë rënë fare nga trupi cullak i PS- së. Ajo ka mbetur një shurrdhjesë e mëmës PP. E kësifarllojta a nuk të ndërmënt edhe një copëz nga ai shiriti mysybet “Partia jonë me derte, / e kuqe linde dhe mbete” dhe së këtejmi a nuk t’i trazon rropullitë?! Po ç’rëndësi kanë të tillat për nanoistët. “Varu hejbet!” ngërdheshen ata.

      
E rëndësishme për këta shokë është që skalionin e tyre e karikuan bollë mirë. E ndërsa trushkulurit, të ndezur e të djegur për heroizma, prisnin t’i vendosnin në  pozicionin luftarak, udhëheqja u tregoi me gishtë: “Yrdëna, si në 97-tën!” (Ata mund ta drejtonin gishtin edhe më largë si, bie fjala, në vitet 41, 45, 51, 67, 73, shkurt: në ato kohra zulmëmëdha kur shoku Enver nxirrte kosorin për të krahasitur koka shqiptarësh, po kështu do ta menderosnin fare.)

      
Kjo soj bulërime, ajgëtuar ftohtë, pos kompleksit zanafillor (urrejtje, dhunë … për pushtet) që e ruajnë si relike të shenjtë, nuk përfton asgjë tjetër. Si e tillë ajo të cyt t’i kthehesh kujtesës së përgjakur të viti 97-të. 

      
Vetiu troket pyetja: Pse mbështeten kaq fortë tek viti 97-të pushtetarët e sotëm? Të jetë kompleksi i fajit? Jooo, sepse në atë vit ata kryen veç detyrën. Dhe ani pse në koshiencën e njerëzve normalë janë regjistruar si autorë dhe aktorë të kësaj badërdie (vitit 97), majtisto-komunistët ka gjasa t’u jetë mbushur mendja se njerëzit ose populli (kështu e shqipton një çeguevaras idiot këtu në Berat, por edhe Gjino Çaushi të cilin në Vlorë, të majtë, jo envero-nanoistët, dhe të djathtë, pa mëdyshje, e quajnë si figurën më kriminale të politikës shqiptare), ta kenë  harruar të vërtetën e 97-tës. 

      Ku ta dish, mbase  vërtetë, me ndihmën edhe të ZP-së së Erion Braçes, janë bindur se maskat, bandat, komitetet, dhunuesit, shkrumbuesit e selive të PD-së dhe të të gjitha institucioneve, vrasësit e njërëzve të pafajshëm, të nënpunësve të shtetit, të njerëzve të PD-së deri te Azem Hajdari, ishin njerëz të PD-së dhe të Berishës…(!!) Këtë absurditet, pos njerëzve me aberracione psikike, askush nuk mund ta besojë, sepse perceptimi i kësaj batërdie herë pa dashje e herë me dhunë është aq i thukët sa edhe kalimi ne lumin Lithi (lum mitologjik, kalimi i të cilit fshinte kujtesën), nuk do ta trandte dot.


E ku nuk përbiron diabolizmi  që gjallon në atë kompleksin zanafillor.Kupola nanoiste është kacavirur si kulpër mbi mezhdat e 97-tës.Ajo s’ka asnjë pikë mbështetje tjetër, s’ka me ç’t’i ndjellë më shqiptarët. Ajo ka shterpuar. E gjendur në  këtë farë sëkëlldie, liman tjetër pos 97-tës, nuk ka. Dhe brenda kodit të saj (kodi i dhunës), llogarinë e ka bërë mirë, ani pse risku është i madh.

    
 “97-ta është një arkivol i kuq, që rri në oda”- thotë një njeri i letrave këtu në Berat. Tetë vjet lehën rreth këtij arkivoli, po asnjëherë nuk kuturisën për ta hapur. Pse?… E megjithatë uzdajën aty e kanë: te llava ende e pampiksur, ende e ngrohtë e këtij viti. Por sipas të gjitha gjasave në këtë llavë do të firmosin fundin,  d.m.th. rokadën, jo kijametin. Shqiptarët do të mbrojnë të ardhmen e tyre, por jo sipas konceptit nanoist, që, siç vihet re fare qashtër, është e shkuara.

Një festë e bukur

Shpesh  sa vjen festa e abetares, e fillojnë me slloganin: “Gëzuar Abetaren”, “Festa e Abetares”, “Rroftë Abetarja” e të tjera. Kësaj radhe, në shkollën  8-vjeçare “Zoi Vangjeli”, Velabisht, jo për traditë, por duke parë në një kënd më ndryshe, se është klasa e parë, për herë të parë, në sistemin publik 9-vjeçar me siglën: “Festa e Abetares, festë e paharruar për fëmijët, se mësojnë të shkruajnë e të lexojnë gjuhën shqipe të kombit tënd”.


Kjo na shtyn të ndjekim këtë festë.


Në këtë klasë të I-A, u caktua mësuesja Alinda Arapaj, me arsim të lartë për ciklin e ulët, ku disa vite më parë ka dhënë me dinjitet lëndën e matematikës në ciklin e lartë, po të kësaj shkolle. 


Ajo, pasi u  trajnua nga drejtoria arsimore rajonale nga drejtoresha e drejtorisë arsimore Fatmira Mustafaj, mori në ngarkim 21 nxënës, që vinin nga kopshtet 1, 2, 3. Mori dhe nga ata, që për arsye të ndryshme, vinin pa bërë asnjë ditë kopsht.


Pranimi i nxënësve për në klasë të parë u ndoq në një procedurë e veçantë, se ishte e veçantë në rang republike. Ajo përgatiti një dhomë-klasë me këto kushte:


1. Për të shikuar si janë me të parit: tregoheshin tabela, sende dhe fëmijët i perceptonin edhe përgjigjeshin (tabela kishte objekte, skica nga bota rrethanore e fëmijëve).


2. Për të kuptuar si janë me dëgjueshmërinë: jepeshin fjalë a fjali me zë të ulët, të mesëm e të lartë, ata pohonin ose jo.


3. Për të parë aftësinë e të folurit: tregoheshin objekte, fëmija  shqiptonte fjalë - fjalë, apo me fjali të shkurtëra.


4. Për të parë cilën dorë përdorë më shumë, jepeshin për të shkruar në letër a në dërrasë të zezë  sipas tipit të fëmijës.


5. Për të evidentuar vëmendjen: nga shumë tabela e objekte për të cilët ishte përgjigjur ai.


6. Për kujtesën pas atyre pyetjeve, përgjigje, të rikujtojë për çfarë u pyet më parë.


Për secilën nga këto 6 kërkesa kishte tabela, fletëlëvizëse, objekte, ku nxënësi pranues ose jo pranues do ta jepte  komisioni i përbërë nga drejtori i shkollës Idajet Beluli.


Festa filloi me një këngë përshëndetëse për të pranishmit duke u dhuruar atyre nga një buqetë të bukur me lule të freskëta të zonës.


Për poezitë e shkronjave të lidhura sipas hallkave të zinxhirit dorë për dorë fëmijët-nxënës recituan dhe kënduan: Anxhela Tabaku, “Për një shkronjë”;  Jona Arapaj, “Për “Y” ylberin”; Remzi Kapexhiu, “Për “A”. Erdhi me vonesë dhe doli i pari në abetare. Recitonte poezi me metrik të gjatë, dallohej për vëmendje e kujtesë; Eno Tabaku, “Për “K””, për Kosovën patriotike; Irina Qirjani, “Për “S”, jubileu i  600-vjetorit të lindjes së Heroit tonë Kombëtar Skëndërbeut; Eduard Zela, “Për  “P”, paqen në botë, pëllumbat.


Pra, zërat e bukur, melodioze, të ëmbël, kumbues, të butë të botës së brendshme të fëmijëve, e bënë festën më popullore e më afruese midis njëri-tjetrit. Ky është aktivitet që afron dhe bashkon njerëzit,  fëmija është që lidh, miqëson të mëdhenjtë, prindërit, gjyshërit, që erdhën me kënaqësi se u mrekulluan nga shfaqja që dhanë këta nxënës në prag të mbylljes  së abetares, libri të parë të dijes, e t’i futen leximit dhe studimit të mëvonshëm.


Në mes të këtyre cicërimave gazmore folën prindër-mësues, si Afërdita, Luljeta, Kastrioti, Hajdari, Shkëlqimi, Rudi e shumë të tjerë.


Në mes të muzikës e mikrofonëve u zhvillua skeçi i shkronjave; titulluar “E... ç’të duhet...” të luajtur me mjeshtëri e përgjegjësi nga Zehni Mbjeshova e Renaldo Bregu. Dramatizimin me temë “Tre shokët” nga Irini  Qirjani e Renaldo Bregu; “Ke bërë gabim detyrat e shtëpisë”,  interpretuar me entuziasëm nga Xheni Kapxhiu e Nazike Beqiri.


Përshëndetën këtë veprimtari tre nxënës nga shkolla 9-vjeçare “Mehmet Ali Vrioni” Berat, Orges, Teja, Klaudja Arapaj; po kështu përshëndeti Xhovana Bendo nga kopshti i shkollës kandidate për klasë të parë.


Klasa, ku u zhvillua festa ishte zbukuruar. Aty tregohej puna e fëmijëve  nga muaji shtator deri në muajin maj, ku ata marrin në dorë leximin, u shpërndanë libra me figura e shkronja të mëdha. Kjo festë është gjëja më e bukur që i mbetet në kujtesë fëmijës, prindërit,mësuesëve e të ftuarëve. Në këtë festë ndihmoi fonisti Ajet Selmani dhe fizarmoniçisti Mirjan Gjoni, nxënës në shkollën artistike.


Konkluzionet i bëri zv. drejtoresha e shkollës Jeta Balleshi, e cila, midis të tjerave, përmendi: temën didaktike-shkencore dhe rolin e mësueses si një aktore dinamike që punoi e nxori me sukses këtë festë të bukur e me botëkuptim të lartë ideor, njerëzor e shpirtëror,  që do të mbetet në kujtesë e pashlyeshme për vitet që vijnë më pas.Në fund veprimtaria u mbyll me një valle të kënduar, ku marrin pjesë të gjithë nxënësit e mësuesja Arlinda Arapaj në gjirin e në mesin e tyre.

Jorgji Bendi


Vidh, por me nder

Janë të bëra, jo të sajuara, prandaj tregohen edhe sot e kësaj dite. 


Në një mëngjes të bukur, Nastradin efendiu i tha shortarit të tij, Qoses:- Mos vidh më, se na turpëron, na vure bojën.


 - Nastradin efendi, po zotrote e di, që unë po s’vodha, sëmurem. 


- Hëm... e po mirë. Vidh, por vidh me nder atëherë, -tha Nastradini.


- Eeee..., edhe  të vjedh, edhe me nder, kësaj ç’i thonë?! 


Po Nastradini efendiu e dinte që shok besnik, fjalëpak e punëshumë, kishte vetëm atë, Qosen, ndaj detyrohej të lëshonte pe, si puna e z.Nano, që edhe pse iu tha hajdutë (Cacit), “Sedilje e dhjamosur” Finos, lavatriçe e shkatërruar, Ulqinit, është i detyruar ta bëjë një sy qorr e një vesh shurdh, t’i zgjedhë kokërr më kokërr si qershitë e Nastradinit, e dini historinë e tyre apo jo? Edhe pse i njeh dhe i ka peshuar saktësisht, edhe pse e di sa të fryrë i ka xhepat secili prej tyre, sërish ishte i detyruar të zgjidhte 100 prej tyre, për të krijuar  një çetë më të fortë se të “Ali-Babait”.


Me këta 100 petrita do të dalë në fushë të mejdanit në fushatën elektorale, për t’i kërkuar për herë të tretë votën këtij populli. “Në më gënjefsh njëherë,- tha kalorësi i moçëm, -për turp e paç; ama po më gënjeve për së dyti, ta kam falur kalin”.


Çdo të bëhej sikur ta gënjenin për së treti?


Po mos harroni se i ka porositur që ta derdhin lumë atë të nëmur para dhe ta bëjnë një çikë më të ndershëm atë të uruar korrupsion, në qoftë se është bërë ndonjëherë këto 8 vjet. Dhe si ka dhënë këto lloj porosish, ka filluar të bëjë para elektoratit paradën e sukseseve 8-vjeçare.


Ju i njihni apo jo? S’i kini harruar shirirtat e prerë për së dyti, a për së treti herë për përurimin e së majtës “Vepër”, se kanë bërë shumë  të tilla. Ka ndërtuar mijëra apartamente banimi, ka kthyer paratë e piramidave 100% si premtoi në Vlorë, por s’arriti i varfëri se s’e la Berisha. E ç’nuk ka bërë, vëllezër, mos t’ia harrojmë, se po harrove të mirën, ajo t’i zë sytë. Rriti rroga e pensione, si për inat fluturon edhe viçi i therrur. Nga 2500 lekë në ’96, ka shkuar 6500 në 2005. Po rritje ka, mos e mohoni. Listat çarçaf janë te shitësit e dyqaneve ushqimore, fundja edhe kjo një farë rritje është, apo jo.


Po mos harroni se 4 vjetët e ardhshëm s’do të jeni ata të 8 vjetëve të shkuara. E ç’do të bëjmë! Vetëm votoni për të majtën se ajo ta ngopë barkun me lugën bosh. E me gjithë atë deri dot janë votuar edhe pse dikush thotë: “Edhe sikur xhaketën të varë diku në zonën time, për mua do të votojnë”. Një tjetër thotë “bastunin mbi të cilin vendos kapelen”. Druaj se këtë vit, në shenjë respekti, do të varin ndonjë veshje më intime. Nderi me nder lahet, të mos harrojnë, zotërinjtë kandidatë të PS-së! S’na mbetet gjë tjetër veç t’u urojmë fushatë të mbarë e opozitë të rehatshme.

Qerim Hysenbegasi

Për një lulëzim të aviacionit civil në Kuçovë

Fiqiri Tartari
Kuçova është një nga qytetet kryesore të republikës që i ka dhënë vendit tonë arin e zi, naftën, një pasuri të madhe që zhvilloi industrinë e saj, ndërgjegjen punëtore dhe një shtresë intelektualësh, që kanë dhënë një ndihmesë të çmuar në lëmin e shkencës së prodhimit dhe të kulturës.


Kuçova, qytet i punëtorëve, nuk njihet vetëm për rëndësinë e naftës, por edhe për rëndësinë e aviacionit ushtarak, ku shërbyen me devotshmëri një numër i konsiderueshëm aviatorë ushtarakë të shquar e trima që nuk kanë kursyer as jetën për të qenë të gatshëm në mbrojtjen e atdheut. Vite me radhë, çdo ditë, dëgj-oheshin uturimat e forta të reaktorëve, që me shpejtësi vetëtime, çanin qiellin shqiptar.


Aviacioni vazhdon të jetë prapë ushtarak, por gjatë këtyre viteve të tranzicionit, ka rënë në qetësi, që të jep përshtypjen se vendi ynë ka një qetësi të mirë, relative, pa probleme me shtetet fqinje, që  edhe këta, si Shqipëria, po ecin drejt bashkimit të familjes së madhe evropiane. Vendi ynë nuk ka qenë asnjëherë agresiv, nuk ka sulmuar asnjë vend të huaj. Kjo dihet edhe historikisht. Por, duke parë se të gjitha shtetet po ecin në rrugën e demokratizimit, del e qartë se të gjithë dëshirojnë të jetojnë në paqe! Atëherë del pyetja: përse ta mbajmë një aeroport ushtarak, në mesin e Shqipërisë, kur ky aeroport do të jetë më i përshtatshëm për t’i shërbyer popullit, në qoftë se kthehet në një aeroport civil? Qeveria le ta mendojë mirë leverdinë e popullit dhe të vendit për ta ndryshuar këtë aeroport. Janë disa avantazhe që i japin përparësi dhe mundësi që ky aeroport të kthehet nga ushtarak në civil.


Kuçova është një qytet afërsisht në mesin e Shqipërisë dhe i dëgjuar në arenën ndërkombëtare, ashtu siç është edhe qyteti ynë muze, Berati. Emigrantët shqiptarë, në kushtet e sotme, po jetojnë e punojnë për një jetë më të mirë në tri kontinentet e globit tokësor. Megjithëse ndodhen larg Atdheut të tyre, kokën e kanë në Shqipëri dhe këmbët larg saj. Ata nuk e kanë harruar dhe as që e harrojnë vendin e tyre të dashur. Kështu që, një aeroport civil, siç është Kuçova, do t’u shërbente më mirë zonave të Shqipërisë Jugore. Do ta kenë më lehtë të zbresin në aeroportin e Kuçovës sesa në atë të Rinasit. Aeroporti i Kuçovës do të bëhet një qendër e rëndësishme për t’u shërbyer të gjitha rretheve të Shqipërisë, duke filluar nga Kavaja në Elbasan e deri në kufirin e fundit jugor të Shqipërisë, konkretisht  duke përfshirë gjysmën e Shqipërisë që përbëjnë rreth njëzet rrethe.


Aeroporti civil i Kuçovës do t’u shkurtojë rrugën qytetarëve të Jugut rreth 100 deri 120 km, kështu, për shembull, një qytetari që shkon në Gjirokastër, nuk do t’i duhet të bëjë 280 km rrugë, por rreth 150 km (minus rrugën Rinas-Kuçovë rreth 120 km. Pra, kemi një shkurtim kohe, por edhe një  shkurtim shpenzimesh. Secili qytetar është në gjendje ta bëjë vetë këtë llogari.


Dikush mund të mendojë se mund t’i ulen vlerat aeroportit të Rinasit. Aspak. Ky aeroport do t’u shërbejë më lehtësisht të gjithë emigrantëve shqiptarë të Shqipërisë Veriore, ashtu siç u ka shërbyer edhe më parë. Do t’u shërbejë qytetarëve të kryeqytetit dhe të gjitha delegacioneve të huaja që hyjnë e dalin në Shqipëri si dhe delegacioneve tona që shkojnë e vijnë (pa dyshim, në krahasim me të kaluarën, numri i tyre është rritur dhe po rritet në vazhdim). Jo vetëm kaq, por edhe kontrolli i shtetit, që është shumë i domosdoshëm, do të jetë më i kualifikuar e më frutdhënës.


Sikurse dihet, dy qytetet tona (që janë afër njëri-tjetrit si dy vëllezër që kanë shkuar gjithmonë mirë), janë dy vende që kanë një papunësi të theksuar, por krijimi, vënia në veprim e këtij aeroporti civil, do të favorizojë në drejtim të rritjes të një biznesi më të madh në rrjetin e tregtisë dhe aq më tepër në shtimin e rrjetit të komunikacionit ndërurban.


Jemi në pragun e zgjedhjeve. Një lutje të paradëshirueshme do t’iu bëja zotërinjve deputetë (pava-rësisht të kujt qofshin), që kanë nderin t’i zgjedhë populli si të zonës së Kuçovës, ashtu dhe të Beratit, le ta kenë parasysh edhe këtë propozim, le t’i analizojnë mirë avantazhet dhe po ta shohin me vend, duke marrë edhe pëlqimin e popullit, le t’ia shtrojnë parlamentit të ardhshëm, qeverisë apo presidencës. Është një problem jetik e me vlerë.


Besoj se në qytetin e nderuar punëtor të Kuçovës do të buçasë në të ardhmen e shpejtë edhe uturima e avionëve civilë, si dikur uturimat e reaktivëve të luftës, por tani të paqës!”


Kam shpresë se ky propozim do të gjejë mirëpritje!

Perlat e qytetit -muze që jetojnë rrezikun
Gjithkush që ka shkelur në qytetin tonë është mahnitur me mrekullinë e arkitekturës së ndërtimeve në lagjet, të cilat dikush i quajti perlat e rralla muzeale. Vizitorë nga e gjithë Shqipëria si dhe të huaj kanë shprehur kënaqësinë se do të vinin përsëri me të tjerë miq e shokë për të shijuar bukuritë e këtij qyteti.


Ne që  jetojmë këtu e vlerësojmë, por ndoshta jo dhe aq  sa të ardhurit që e shohin për herë të parë. Një fotografi e bërë përballë Mangalemit me kalanë përsipër, apo Gorica përtej urës së lashtë, fikson ndërtesa të ndërtuara çuditërisht njëra mbi tjetrën, thua t’i se këta njerëz kërkonin  të jetonin jetën ashtu në bashkësi sa më të përafërt sikur të ishin  një familje e madhe, të cilët në çdo rast kishin nevojë për ngrohtësinë, dashurinë e sigurinë e njëri-tjetrit. Çuditërisht një jetë e kolektivizuar por jo ashtu si e bëri komunizmi, por siç dinë ta bëjnë njerëzit vetë me natyrën e tyre paqësore të dashurisë e të mirëkuptimit.


Shtëpitë të ngjitura dhe njëra mbi tjerën, nën rrezet e diellit japin efekte tepër të veçanta me elementet hije drite që krijojnë fasadat e ndërtesave plot thyerje e përshkallëzime e me përmasa të harmonishme deri në përsosmëri. Këto i kap syri i çdo vizitori i çdo kategorie qoftë, por syri i një piktori, apo muza e një poeti do të bënin që këmbët e tyre të ngrinin para atyre pamjeve duke përthithur çfarë u kap syri.


Piktorin e bënë që një ditë të marrë telajon e një ditë t’i rikthehet sërish qytetit tonë, por tashmë jo vetëm, ndërsa poetin nuk do ta zinte gjumi pa hedhur vargjet e para për atë ç’ka i kishte kapur syri, apo ç’ka i kishte kapur veshi, ç’kishte dëgjuar mbi legjendën e Kalasë e të Shpiragut, nëse folësi do t’i ishte afruar sado pak legjendës njerëzore, Todit të mirënjohur të muzeut,, i cili me përshkrimet e tregimet e tij na mahniste ne që e dëgjonim. 


Para do kohësh mësuam se ca familje poshtë shkëmbit në rënie  shpëtuan nga rreziku dhe paskan filluar të bëjnë gjumë të qetë. Kështu folën disa. Unë pyes veten: -Vallë vërtetë mangalemasit e goricarët flenë të qetë? Ndoshta budallenjtë që nuk e shohin rrezikun po, por jo të mençurit.


Mua më shqetëson fakti se edhe pse të mençur, banuesit e këtyre lagjeve nuk e ngrejnë zërin për rrezikun që u kanoset. Ky popull si duket është mësuar të flejë i qetë edhe kur të tjerët ulërasin  për rrezikun. Në vitin njëmijë e nëntëqind e dyzetë e katër, nacionalistët, të cilët e njihnin perëndimin  dhe kishin  bërë rrugë edhe në Amerikë, u çorrën duke u thënë shqiptarëve se komunizmi është kolerë, mos e mbështesni atë, por askush nuk i dëgjoi. Ju desh pesëdhjetë vjet të mbanin mbi shpinë pjellën e keqe të diktaturës që të kuptonin se kush ishte komunizmi. Ndonjë i paduruar do të më thosh: -Mor zotni, do të na thuash ti se ku është rreziku apo jo? Unë tashmë po iu përgjigjem:


-Vëllezër dhe bashkëqytetarë! Lagjet ku banoni ju në çdo çast janë të rrezikuara nga zjarri. Para ca  kohësh një shtëpi mori zjarr dhe tre të tjera pasuan fatin e saj. Ç’duhet bërë? Unë në fëmininë time i kam shkelur të gjitha rrugicat  e Mangalemit, thuajse në çdo njëqind metra kishte  pika emergjente nga ku mund të merrej uji në rast rreziku për zjarr.


Unë nuk e di se kush dhe pse i hoqën. Ndoshta komunistët ujin e donin vetëm për të pirë e vetëm për të gatuar dhe nuk na e paskan ditur  se është i vetmi që mund të shuajë zjarrin. Në të vërtetë ata zjarrin ia kishin vënë gjithë Shqipërisë me shkatërrimin që i bënë, por sot populli jo vetëm i këtyre lagjeve, por i gjithë qytetit, duhet të lëshojë zërin për mbrojtjen e perlave të tij, të cilat nesër do të jenë burime të turizmit e të përfitimit. Nuk jam për të përdorur ujin e pijshëm, mbasi ne kemi Osumin, të cilin na e ka falë Zoti nga i cili mund të marrim një linjë furnizimi vetëm për këto lagje me ndihmën e një stacioni pompini. Vërtetë do ca investime. Por ama këto investime duhen, se nesër do të na dënojë vetë historia e brezat që do të vijnë. Shpresoj që shkrimi im të bëhet kasnec në veshët e këshilltarëve bashkiakë që të venë ujin në zjarr për këtë problem, rrezik përherë akut për lagjet më të bukura të qytetit.

Luftar Spahiu

Ju rrefej Himaren time

(Kujtime te Petro Markos për Himarën dhe shkollat e saj)
Shkolla Shqipe tre shekuj me pare

Nga Petro Marko*

Kur ka zgjedhje, e kujt eshte Himara?
Himara eshte e Himares. Kjo para se gjithash duhet te jete ne kokat e te gjitheve, qe ne keto dite te nxehta zgjedhjesh, po e shfrytezojne problemin e saj per te derdhur lloj-lloj gjerash. As me shume e as me pak, po te shfletosh historine, do te mesosh se himariotet kane qene ata qe ia kane dale, si pakkush represionit turk. Mbase jane te vetmit, ne historine e gjalle ballkanase, qe do te meritonin emrin Epirote. Ata kane qene luftetaret, qe kane ndihmuar fqinjet greke ne Revolucionin e tyre. Sepse ate qe dinin ta benin me mire se te gjitha gjerat e tjera ishte pikerisht ajo: lufta. Po vitet shkonin dhe himarjotet pane atje ku shkonin per te shpetuar, apo atje ku dergonin thirrje per ndihme se çfare kishte bere kultura. Dhe, vendosen qe te kultivonin gjuhen shqipe, madje edhe ritet fetare t’i benin shqip. Paçka, se shkollat shqipe, qe ata i mbajten me dashuri, u anatemuan shume here nga fqinjet e tyre helene.


Fatkeqesisht, gjithmone pasi ftoheshin gjakrat: shqiptaret i harronin, ndersa greket i shfrytezonin. Kjo i beri ata, qe te mbeteshin gjithmone indiferente dhe syte t’i derdhnin nga deti. Fundja, kur i duhej qe te shpetonin: Iknin prej andej; me ate siguronin ushqimin; po me detin ishin dhe te pavarur.


Ne kete speciale te bazuar nga libri me kujtime i Petro Markos do te vije edhe njehere per publikun, ajo qe ka shkruar shkrimtari i madh per Himaren. Ndersa, ne nje shkrim te tij, te vitit 1962, do te sillet nje kujtese per shkollat e para shqipe te tyre.


Kaq mbase do te mjaftonte per te kuptuar se kush jane himarjotet ne te vertete dhe pse politikanet i shfrytezojne nga ana tjeter. Nuk kane kaluar shume kohe, qe kur Marko, i shkruan keto kujtime. Duket sikur eshte ende i gjalle, ashtu si jane dhe himarjotet e tij, qe permend. Himara eshte me shume se nje krahine e Shqiperise, ajo eshte nje krenari per te gjithe rajonin. Eshte krenaria e dinjitetit te mbrujtur me vetmohimin e vet dhe me mbijetesen e ashper. Ja pse greket kane qene kaq xheloze, pavaresisht marredhenieve te jashtezakonzhme me himarjotet. Dhe, ja pse edhe shqiptaret, jane aq te prekshem, kur kujtohen ata. Ndersa, ata pak veta, qe bertisnin me flamurin e fqinjit tone ne ditet e zgjedhjeve, do te mbeten per mbushjen e kronikave te medias dhe kalkulimeve te skuthave politike. 

Ben Andoni
Tani qe nisem te shkruajme vete historine tone, dalengadale do do te çfletojme gjithe shekujt e kaluar, do t’u heqim pluhurin qe u kane hedhur ata, qe mohonin egzistencen e nje populli, qe ka çare rrugen e tij me shpate ne dore dhe do ta nxjerrim ne shesh, me fakte, perpjekjet e panderprera te gjysherve dhe stergjysherve tane per ruajtjen e lirise se tyre, per ruajtjen e traditave dhe te gjuhes se tyre.


Une nuk jam historian, po, meqe ne te gjithe e kemi per detyre t’i ndihmojme historise sone, me rastin e pesedhjete vjetorit te Pavaresise sone, do te them disa fjale per SHKOLLAT  E PARA SHQIPE NE HIMARE. 


Dua te shtoj se Himare, para disa shekujsh, sidomos pas vdekjes se Skenderbeut, quhej gjithe krahina e Laberise se sotme, domethene duke nisur nga Radhima, ne Lekel e ne Butrinto. Dhe, siç, dihet nga historia, ajo krahine qe nder zonat qe i rezistoi turkut shekuj me rradhe. Aty sulltanet kane thyer koken e tyre, aty gjeten strehe shume nga shqiptaret, qe nuk duruan dot zgjedhen turke. Dhe, pasi aty, vendi ishte i varfer dhe nuk mund te mbante nje popullate te madhe, qe shperngulej nga te kater anet e atdheut tone, e veçanerisht nga veriu, andej iknin per ne Itali e vendoseshin ne tokat e mbretit te Napolonit, me te cilin himariotet qysh nga Gjon Kastrioti kishin aleance.


Po nuk ishin vetem te pushkes, banoret e Himares. Ata ishin dhe te penes. Dhe sipas dokumentave qe do te paraqesim shkurtimisht ketu, do te shohim se ne fshatrat e Himares jane çelur shkolla shqipe para tre shekujsh. 


Gjate viteve tridhjete, revistat “STUDI ORIENTALI”; “STUDI ALBANESI”, dhe vecanerisht Nilo Borxha, kane nxjerre nga arshivat e Vatikanit dokumenta te rendesishme per Himaren, sidomos per shekujt XVI, XVII, XVIII.


Po ç’jane keto dokumenta? Jane relacionet dhe letrat e misionareve baziliane ne Shqiperi. Keta misionare baziliane, shumica arbereshe ose me kombesi te tjera, po qe dinin shqipen, me shume per interesa politike se sa fetare, erdhen ne Himare. Them politike, se aso kohe Himara, ishte ne lufte te perhershme me Turqine dhe kerkonte ndihma ngadoqe te mundte, per te luftuar shkelesin qe kercenonte edhe Italine dhe Evropen. Bezdisja qe u jepte Himara turqve, ishte patjeter nje pengese per ndermarrje te medha pertej kanalit te Otrantos. Prandaj shohim kreret e Himares t’i drejtohen mbretit te Napolit, Papes se Romes, Spanjes, Polonise, Rusise per ndihme materiale dhe jo bekime apostolike e lavderime.

Duke pare kete gjendje ne Himare, Papa dergoi misionaret unike qe meshonin me ritin ortodoks.


Nga te paret, qe erdhi ne fshatrat e Himares, ishte njefare Neofat Rodino. Ky ndenji aty pak a shume nga viti 1630-1642. Himariotet i kerkuan te celte shkolla per te mesuar femijet e tyre. Per kete shkruan Nilo Borxha fragmente nga relacionet e misionareve: “Sa per popullin e tij te dashur, ishte e kollajshme qe te kujtohej kurdohere ky prift i mire, nga librat qe ky i shkruante edhe i botonte me te hollat e tij dhe i shperndante falas...” Kjo do te thote se ky ne shkolle kishte pregatitur njerez qe i kendonin librat e tij. Nje nga nxenesit e tij, qe me vone u be prift, ishte papa Dhimitri nga Dhermiu  “Nga nxenesit e mi,- thote Neofi Rodino, - eshte nje me emrin Dhimiter, nga Dhermiu, i cili e njeh fare mire dhe ne menyre elegante gjuhen shqipe, pasi eshte i atij kombi dhe katolik i vertete”. Me ndihmen e tij ai perktheu shqip katekizmin , po, sic duket, nuk u botua, se nga Roma u pergjegjen “Doktrina Kristiane eshte perkthyer dhe botuar shqip..” (nga Pjeter Budi).


Ne nje leter Neofit Rodino, midis te tjerave thote “Jam kurdohere midis malesoreve te mi te dashur gjithnje i zene per t’i evangjelizuar dhe per te mesuar femijet e tyre....”.


Sipas Rodotas, Rodinoja “ka qene i pari mesonjes dhe drejtonjesi i misionit ne kete krahine”. Keto banore nuk shkonin ne meshe, nuk dinin as formulen e pagezimit...shkonte fshat me fshat, punonte e lodhej shume, e veçanerisht me punen e perditshme te shkolles...”.


Pas Neofit Rodinos, punoi ne shkolla edhe Kostantin Onofrio, “Dergoi ne Palase doktor Krisafiden per te çelur shkolle ne shtepine e kapedan Lekes, mik i at Onofrios, qe ishte ne Dhermi, ku jepte mesim ne shkollen e atyshme. Ne Dhermi at Onofrio shkollen e mbronte me anen e kavalier Ninas. Ketu merrte pjese nje numer i madh i rinise...”


Kurse misionari Stanilas, shkruan ne relacionin e tij per shkollen e Dhermiut... “Ketu u themelua nje shkolle e Vertete Misonare nga Kostandin Onofrio...dhe kjo shkolle ka dhene frutet e saj te para. Kur iku Onofrio, duallne nende prifterinj te rinj, ndryshe nga te tjeret, qe mezi shkruanin e lexonin...”


Me vone ne Dhermi arriti De Kamilis Xhovani, qe jepte mesim ne shkolle ku mirrte pjese nje numer i madh nxenesish...Ky i shkruante leter Kolegjit e midis te tjerave thoshte: “Himarjotet me kane shkruar lutje e me shume kercenime, qe te shkoje tek ata per te dhene mesime ne shkolle, por une do te qendroj ketu ne Dhermi...” Me vone, “De Kamilis edhe ne Himare dha mesim ne shkolle.. “edhe si mesonjes kishte nje reputacion te madh, andej vinin nxenes nga Saranda, Lukova, Nivica, Piqerasi, Kudhesi e te tjere..” “Edhe une u mesoja nxenesve te mi letra (gramatike)...” - thote vete ne relacion De Kamilis.


Edhe imzot Stanilas ka dhene mesime ne shkollen e Dhermiut. Po ky, u luftua ashper si dhe De Kamilis nga peshkopi ortodoks, i cili kur shkoi ne Dhermi dhe pa femijet te shkonin ne shkolle e te mesonin, i mallkoi. Po pse i mallkoi? Pse dhespoti i Janines ose i Delvines qe vareshin nga Fanari, mallkoi shkollat e atjeshme? Sepse ata mesonin shqip. Se librat qe lexonin, ishin shqip dhe jo greqisht, sic ishin librat e Patriarkanes, qe i sherbente verberisht sulltanit. Sepse librat e Rodines ose dhe Nilo Katalanos, sic do ta shohim me poshte, ishin shqip se flisnin fshatrat e Himares. Po te ishin greqisht, ata do te lexonin librat e Fanarit, po sic e thane edhe misionaret, fshataret kishin harruar edhe formulen e pagezimit, qe do te thote se ata nuk dinin te lexonin librat e Patriarkanes, qe ishin greqisht, se s’kishin bere shkolle.


E misionaret baziliane, nuk bene punen e Patrarkanes t’u mesonin nxenesve greqisht per te lexuar librat fetare te Fanarit! E pame qe katekizmi i Papa Dhimitrit “nuk u botua, mbase ishte botuar ai i Pjeter Budit”. Dhe, per te lexuar nxenesit librin e Pjeter Budit, patjeter u duhej te te mesonin shkollen shqip.


Po dokumenti me i sakte, qe verteton se ne ate shkolle mesohej vetem gjuha shqipe, eshte puna e madhe e Nilo Katalanit.. Ne kohen e tij, ne Dhermi, shkolla ishte zgjeruar shume. Aty vinin nxenes nga Dukati, Terbaci, etj. 


“Gramatiken shqipe Nilo Katalanua e beri per 80 nxenesit e tij te shkolles se Dhermiut”. Ate perdorte per mesim. Ky beri edhe nje fjalor shqip-italisht...Sipas Zef Skirioit, kjo gramatike dhe ky fjalor gjenden ne duart e Skirojve.Ne kohen e Nilo Katalanos, qe vdiq atje dhe varrin e ka ne Shen Thanas te Dhermiut, Patriarkana e ndezi me shume luften kunder shkollave shqipe. Dhespoti i Janines, qe shkonte rralle ne fshatrat e Himares, mallkonte dhe shpifte kunder atyre qe ndiqnin shkollat shqipe. Kjo lufte pershkruhet shume ne relacionet e bazilaneve.


Me vone misionari Zef Skiroi, midis te tjerave shkruante...”nderhyrja e misionareve midis ketyre njerezve kryelarte, qe i duan dhe i nderojne, ne kundershtim me ortodokset (greket) qe i luftojne, ka rendesi...Se atyre u intereson per te patur mesonjes, qe i mesojne femijet e tyre falas..katekizmin dhe gramatiken...”.


Ne letrat e vete himarioteve, qe u benin misionareve edhe vete Papes, i luteshin qe “Pervec ndihmave materiale, sidomos ne arme, duhej t’u dergonte edhe njerez me shkollat e tyre te celura dhe per t’u mesuar femijeve te tyre dijeni dhe kulture..”


Kam shkruar dhe kam pare varrin e Nilo Katalanos qe eshte brenda ne Ajovime te Shen Thanasit, nje kishe e vogel nja pesedhjete metra nga shtepia ku kam lindur....Akoma e mbajne ne goje, brez pas brezi emerin e Papa Dhimitrit, sterniperit e tij ne Gjilek. Gogua me tha kete vere: “Ne kishin ne karselle nje ungjill te motcem shqip...dhe disa shkrime te tjera shqipe, qe i ruanin brez pas brezi si gjera te shenjta, po ne luften italo-greke, kur u shperngulem, nuk i muarrme me vete...Kur u kthyem, nuk i gjetem. I kishin marre italianet...”


Me keto pak gjera, del se si para tre shekujsh ne Dhermi dhe ne gjithe fshatrat e Himares (Himare, Vuno, Palase) kishte shkolla shqipe. Stergjysherit tane luftonin me pushke ne dore duke mbrojtur lirine dhe nderin e tyre, po ishin dhe ne lufte per shkollat shqipe, per te mesuar shkrim e kendim, per te levruar gjuhen stergjysherore, gjuhen trime. Qysh atehere, Patriku i Stambollit, me anen e dhespotit te Janines mallkonte dhe shkisheronte gjithe ata qe mesonin ne shkollat shqipe, aq sa nje nga misionaret shkruan midis te tjerave:” Kur erdhi Dhespoti i Janines dhe pa nxenesit ne shkolle dhe degjoi meshen nga Onofrio, iu versul dhe e kapi nga mjekrra brenda ne kishe...”


Vetekuptohet egersia e agjenteve te Fanarit, qe s’lane gje pa bere per te shkombetarizuar krahinen heroike te Shqiperise, Himaren e Laberine.

Me rastin e pesedhjete vjetorit te pavaresise sone, ne perkujtojme me mburrje treqindvjetorin e çeljes se shkollave te para shqipe ne Himare.

p r o z a    p o e t i k e

Mos vallë jam e rritur?
Kërcitje e lehtë...

Dikush hapi derën e shpirtit, por s’iku, u struk në një kënd të qenies. Aty ndezi një qiri dhe filloi të lypte kujtimet, të ndërtojë duna ëndrrash.


Deri atëherë nuk ekzistonte kufiri mes ëndrrës e reales. Rendja në ishullin tim që më strehonte nga grija e përditshme dhe çirresha nga gjemba lumturie. Ishte një botë që i qëndron pranë çdo largësie.


Një magnet  që të tërheq drejt magjikes. Ndërsa tani, me etjen për të grisur kufijtë e kohës, takoj “Dikushin” në këndin e shpirtit. Qiriu djeg gjurmë të lëna pas dhe ai mundohet t’i fotografojë. Unë kthehem te ky kënd dhe shpesh harrohem në biseda të gjata. Nëpër ëndrra vijnë e më takojnë vizitorë të çuditshëm që ikin për të mos u kthyer. Ikin ata, apo largohem unë prej tyre?


Vizitat po mbarojnë.


Shija e braktisjes më helmon dhe në këndin e vogël lëkunden portat e rënda. “Dikushi” më dhuroi një pako kujtimesh me nënshkrimin: “Fëmijëria.”


Nuk më kujtohet mirë kur ishte ajo, unë përherë e përziej atë me parajsën.


Tani gjithçka është pa ngjyra. Tani e shoh kufirin mes reales dhe ireales.


Tani rri e pres në stacionin e jetës me valixhen e kujtimeve. Po tani? Mos vallë jam e rritur?

Erjona Sulaj

“Deti një pulëbardhe i shkon pas...”
Blu. Blu. E blujtë e dyfishtë. Qielli me detin të dënuar, përjetësisht për t’u dashuruar. Kthjelltësi harmonike që përpijnë njëra-tjetrën ëmbëlsisht. Qielli i pamasë, strehë e ëndrrave të yllëzuara, ende të paprekura nga shpirtrat e etur.


Deti, gëlltitës i yllëzimeve të copëzuara. Në brendësi ëndrra që gumzhijnë. Gjithmonë nervoz, gjithmonë në kërkim të diçkaje, mbase të ndryshme, të re... Gjithmonë në lëvizje, duke shpalosur një pjesë të hirit të tij sekret, fshehur në thellësi.


Kurse qielli, gjithmonë po ai. I qetë, i  lartë, ngadhnjimtar, stolisur me një pafajësi të magjishme e të mjegulluar. Deti, atëherë, dënimin e përjetshëm kërkon të prishë. E pas bardhësisë së najlontë e përkëdhelëse marroset. E i tronditur nga ky pasion i ri, deti një pulëbardhë i shkon pas...

Esmeralda Kosaxhi

Të realizosh një ëndërr, së pari duhet të zgjohesh nga gjumi...
Krahë engjëjsh ngjyrosnin agoninë e një dite të re. Dëshiroja me gjithë zemër të shikoja të përndritur atë belbëzim yjesh. Po ku ta gjeja atë dritë? Me se ta mbaja? Duart e mia nuk shërbenin për atë lloj përgjegjësie. Gjurmë trëndafilash ngopnin atë etje të çmendur. Buzëqeshje të qara, pa asnjë pikë loti, vetëm dhimba që bënin me mua të njëjtën rrugë çdo ditë. Ç’kërkonin vallë? Ajo që kërkoja unë ishte vetëm e imja. Ndonjëherë i kisha zili ato buzëqeshje prej të cilave çdo njeri ruan një kujtim. Me vehten prej dore, pas një udhëtimi, trokita në dyert e një asgjëje. Në atë permanent dhimbjesh e mosditjesh që më rrinte si e ngërdheshme nga pas, shtyja orët që dikush të më përgjigjej pas asaj trokitjes budallaqe që bëra në atë derë. Me orë të tëra, ndoshta me vite, kërkoja diçka që nuk ekzistonte ose diçka që ndodhej shumë larg. Endesha midis imazhesh të thyer dhe ajo thyrje imazhesh heshte. Mundohesha të përktheja atë heshtje, ndoshta më tregonte rrugën, ndoshta jo. Zhgarravisja  shpresën përpara vullnetit tim që copëtohej gjithnjë e më tepër. Pikat e lotit vazhdonin të ishin me mua. Se ç’kërkonin prej meje?... Këtë e zbulova rastësisht. Ato do të më ndihmonin të gjeja gjënë time me qëllim që unë në fund të udhëtimit të isha si ato, i braktisur, i paidentifikuar... Ku ta gjej? Shoh qiellin si luan me flokët e purpurt të dritës, më pas kap prej flokësh natën dhe e hedh përtej në ndonjë llamarinë brigjesh, pa kokë. Ajo ngrihet e leckosur dhe i thotë se do të hakmerret. Kthehem dhe shikoj se ç’ndodh në anën tjetër të qenies sime. Fytyra djajsh me trup engjëllor, fytyra engjëjsh me trup djajsh vërtiten rreth imazheve realë të zhubrosur. Mundohem të gjej ku jam në realitetin tim përditësor që e shoh përtej llambës së ëndrrës në të cilën lundroj. Papritur aty pashë gjënë time, më buzëqeshte me vështrime akrepash. Papritur u vrenjt.


-Jo me ato!- më thirri!


Vetëm jo me ato shoqëruese. Ato shoqëruese janë lotët e mi që kam derdhur për ty, ata lotë që ma nxinë jetën... U zhduk. Ëndrra ime po çapitej. Nga varri i kujtimit të saj lexoja epitafin e përditshmërisë realiste. Mbi gjurmat e një gjaku blu mbytej ekzistenca e saj. Krijoi vetëm një gjurmë mbi shpirtin tim dhe u largua, duke fshirë edhe gjurmën duke më lënë vetëm me lotët e saj dhe vuajtjet e mia. Isha plakur aq shumë, isha vyshkur së tepërmi. U largua nga mua, ndoshta e kisha trembur me pamjen time. Kërkoj ëndrrën symbyllur, kërkoja idealin, atë për të cilin kisha humbur zemrën së bashku me venat e mia, tani humba rininë. Ndoshta jo, isha ende në kohë. Tani punoj në një organizatë për ëndrrat e mëdha. E di ku mund ta gjeni? Secili prej jush e mban kartën e saj të identitetit, por asnjëri nga ju nuk e sheh se ecën si qorr dhe i përgjumur. Zgjimi është fitorja më e madhe për të realizuar pjesën tënde të padukshme. Atë pjesë që shpeshherë të fundos në thellësinë e pafundësisë. Gjë të pamundur nuk ka. Zgjohu për të vënë në gjumë ëndrrën, kjo është idealja për të realizuar atë, sepse thelbi i ambicjes nuk është gjë tjetër vetëm hija e ëndrrës.

Saimir Muzhaka
Të realizosh një ëndërr së pari duhet të zgjohesh nga gjumi

Në një nga ato netët e gjata ku asgjë s’pipëtin, ku je vetëm ti, nata dhe vetmia, disa lotë të heshtur rrodhën faqeve. Në një përpjekje mbinjerëzore për të mos qarë, do doja që në atë moment të binte shi, shi i rrëmbyer që hëna të mos shihte lotët e mi, por qielli ishte i qetë dhe retë i kishte zënë gjumi. Por një zë i dëgjuar kushedi se kur më pëshpëriti në vesh: “S’ia vlen të qash për një ëndërr të thyer”. Sa e lehtë të thuash, por unë ndihesha kaq e lodhur, më kishte lodhur monotonia, lufta e përditshme për të realizuar një ëndërr, më kishte lodhur mosrealizimi i tyre. Ëndrrat ishin thyer një nga një copa kristali  nën këmbët e realitetit dhe peshën e rëndë të zhgënjimit e ndiej ende mbi shpatulla. Por diku thellë e ndieja se duhet të gjeja forcën për të vepruar, për të vazhduar, duhet të zgjohesha nga ai gjumë mosrealizimesh, nga ai gjumë që kishte thyer me pafuqinë e vet gjithë ëndrrat e mia. S’ishte vonë për të arnuar të kaluarën. Duhej ta lija pas atë dhe zhgënjimet dhe të zgjohesha  nga gjumi, mjaftonte që të dëshiroja dhe unë e doja këtë të vërtetë. Doja të jetoja, të ëndërroja nën një qiell të ri duke lënë pas thjesht një gjurmë lotësh, sepse tani e kaluara bënte pjesë tek unë, por unë si  përkisja më asaj. Tani ajo është thjesht një pasqyrë që më reflekton mua, të palidhur me të. Ishte një ndjenjë e re jetësore pa rrudhat e së kaluarës. Tashmë isha zgjuar nga gjumi dhe e kaluara ishte thjesht një ëndërr, kurse tani doja të ëndërroja nën një ndjenjë të re. Tani jam unë. Pasi e zbraza zemrën, dikush e fiku hënën. Zerina Shuka
Shqipëria, vendi ku burrat shdërrohen në gra dhe gratë në burra

Dr. Moikom Zeqo

Titulli i mësipërm është kaq sensacional, sa mund të konceptohet deri në kufijtë e marrëzisë. Çdo lexues mund të dyshojë dhe të jetë skeptik dhe qesëndisës. Në të vërtetë unë nuk kam ndër mend të bëj shaka dhe as të mikloj botën me sensacione. Dua të kumtoj publikisht dy dukuri etnopsikologjike të shqiptarëve në rrafshin e qytetërimeve të Evropës dhe të Ballkanit.


Gjuhëtari ynë i madh Konstandin Kristoforidhi ka kryevepër të jetës, fjalorin e tij të famshëm shqip-greqisht. Dorëshkrimi i këtij fjalori shumë vjet pas vdekjes së Kristoforidhit, mbeti pa u botuar. Vetëm më 1961 ky fjalor gjeti dritën e botimit në kujtesën e prof.Aleksandër Xhuvanit. Fjalori i Kristoforidhit ka të dhëna të mrekullueshme dhe herë-herë të çuditshme. Kristoforidhi ka mbledhur frazeologji popullore me një poetikë të brendshme dhe befasuese, ka të dhëna për kultet pagane, madje dhe citon vargjet folklorike. Shënimet e Kristoforidhit janë plot substanca gjuhësore dhe historike. Nuk harron analizën e etimologjisë dhe atë të fjalëformimit. Në faqen 211 të këtij fjalori unë kam lexuar diçka të habitshme. Kristoforidhi shënon fjalën e rrallë “mërkosh”. Këtë fjalë ai e ka gjetur në fshatin Dumre, në Shpat të Elbasanit. Njëjësi “mërkosh” e ka shumësin “mërkosha”. Sipas Kristoforidhit “mërkosh i thonë atij burri, që i ka pjellë gruaja, i cili dergjet në shtrat posi lehonë dhe pret e përcjell ata që vijnë për ta parë”. Ky fakt i pabesueshëm hap një hulli të madhe studimi. Eqrem Çabej nuk harron ta theksojë këtë fakt dhe madje të bëjë klasifikimin shkencor të mirëfilltë të faktit. Sipas Çabejt, zakoni i mërkoshit quhet në gjuhën e shkencës universale të antropologjisë me emrin “kuvadë”. Çfarë përfaqëson kuvada? Ky zakon është tipik për popujt shumë të lashtë, madje për ata popuj që quhen paraindevropianë. Dihet se në epokën prehistorike popujt që erdhën nga India u vendosën me disa valë të mëdha emigracioni në kontinentin e vjetër evropian. Këtu ata gjetën popuj akoma edhe më të vjetër, që quhen paraindoevropianë, për të cilët dihet shumë pak. Disa nga këto karakteristika, që kishin popujt paraindoevropianë janë edhe zakoni i kuvadës si dhe sistemi i numërimit vigsimal d.m.th. i njësisë me 20 shifra, që quhet 20 përfaqësuar nga numri 1, apo 40 përfaqësuar nga numri 2, por që në realitet parakuptojnë për 20 numrin 2 dhe për 40 numrin 4 në fillim të emërtimit. Të dy këto gjurmë paraindoevropiane ruhen tek shqiptarët. Tek sistemi i numërimit akoma dhe sot ne kemi gjurmën e sistemit viksimal. Po zakoni i Kuvadës? 


Kristoforidhi e ka mbaruar dorëshkrimin e fjalorit më 1904. Ai e ka parë zakonin e kuvadës me zytë e tij në fshatin Dumre të Shpatit. Kjo gjë i ka bërë shumë përshtypje dhe nuk ka harruar që të mbledhë dhe fjalën përkatëse, që ruhet në gjuhën shqipe të zakonit të Kuvadës. Del kështu se fjala “mërkosh” mund të jetë trashëguar dhe të ketë mbijetuar në gjuhën shipe nga substrati paraindoevropian, që ka rezistuar brenda strukturës indoevropiane të shqiptarëve deri më sot. Kjo fjalë kaq e rrallë e unike ka në zanafillë një lashtësi marramendëse dhe përfaqëson botën e humbur të prehistorisë së matriarkatit. Zakoni i Kuvadës është zakon tipik i matriarkatit të lashtë. Ky zakon tregon rëndësinë absolute të gruas në komunitet. Kur gruaja lind çuditërisht burri i saj e imiton madje vishet si grua dhe hiqet si lehonë dhe sikur gjoja ai e ka lindur fëminë. Njerëzit e tjerë e urojnë atë sikur ai të ishte gruaja. Për këtë zakon janë shkruar libra të tërë dhe asnjëherë nuk është bërë një sqarim shterues. Zakoni i kuvadës ka mbijetuar deri në fillimin e shekullit XX vetëm tek shqiptarët si dhe tek baskët në Pirenej të Spanjës. Zakoni i kuvadës ngjan me një skenar teatror të etnopsikologjisë së popujve shumë të vjetër. Ky zakon ka tërhequr vemendjen edhe të antropologut gjenial Klod Levy Strosit. Në kryeveprën e tij “Mendimi i egër”, Strosi bën për të parën herë një teori shkencore mbushamendëse me një shpjegim krejt origjinal për zakonin e Kuvadës. Sipas Strosit “lindja e fëmijës për indigjenët është punë misterioze, sepse ata mendojnë se gruaja shtatzënë ka marrëdhënie intime me botën e shpirtrave. Për këtë arsye emri i fëmijës merr karakter fantomatik, gjë që shpjegon pse fisi, burrin e saj e trajton sikur të mos ekzistonte, sikur në të vërtetë ajo do të ishte e vdekur dhe në ato çaste nuk ishte më gruaja e tij. Ajo është në kontakt me shpirtrat dhe për një arsye magjike, është burri që do të bëhet me fëmijë dhe jo gruaja. Ky shpjegim vlen për kuvadën, sepse do të ishte gabim të thuhet se burri zë vendin e lehonës. Herë burri dhe herë gruaja i nënshtrohen situatave të njëjta, sepse në të vërtetë vihen në pozitën e fëmijës së ardhshme…kjo ndodh për shkak të teorisë indigjene mbi mbarsjen dhe shtatzaninë. Hipoteza qëndron në faktin se babai në rastin e Kuvadës nuk luan rolin e nënës, por luan rolin e fëmijës”. Ky shpjegim i Strosit është vetëm një pjesë e së vërtetës. Antropologë të tjerë thonë qartë që zakoni i kuvadës ka lindur në fazën e fundit të matriarkatit, kur matriarkati është në krizë dhe nis dhe lartësohet roli i burrit mbi atë të gruas, për këtë arsye burri demonstron se gjoja ka edhe atributet e gruas, kështu ai meriton lavdërimet e lindjes së fëmijës. Dua të shpjegoj se gërmimet arkeologjike, sidomos ato të prehistorisë, fjala vjen në tumën e Bazhokut në Shqipëri, tregojnë qartë se ardhësit indoevropianë kanë gjetur në Shqipëri një popullsi indigjene joindoevropiane. Ka patur tri valë të mëdha të indoevropianizmit. Popullsia joindeoevropiane u asimiliua dhe në periudhën e bronxit u formësua me tipare të veçantë populli ilir, nga e kanë origjinën edhe shqiptarët e sotëm. Zakoni i kuvadës që i shndrron burrat në gra ka një karakter të theksuar konvencional. Të habit prania e kuvadës në Shqipërinë e mesme deri në fillimin e shek.XX. Unë vetë në rininë time kam qenë dëshmitar i një zakoni shumë të vjetër që burrat dhe gratë së bashku me fëmijët e tyre ditën e verës vinin në bregdetin e Durrësit dhe laheshin tok lakuriq, “nudo” në sytë e njeri tjetrit në det duke i hequr rrobet e vjetra dhe pas larjes vishnin rrobe krejt të reja. Nuk e kam takuar asgjëkundi këtë zakon, që gjithsesi të kujton një lloj pagëzimi me anë të ujit apo larjen e stërlashtë të hindianëve në lumin Gand. Pse ky zakon kaq i lashtë na vjen po nga Shpati? Si nuk ekzistonte turpi apo drojtja e pjesëtarëve të së njëjtës familje për t’u zhveshur lakuriq para njeri tjetrit? Ja që zakone të tejlashta qenkan ruajtur në Shpat të Elbasanit.


Po nëse ekziston ceremonia e shndërrimit të burrave në gra, Shqipëria nuk mëton të na habisë dhe me zakonin e kundërt të shndërrimit të grave në burra. Të shumtë janë etnologët dhe udhëtarët, që kanë shëtitur Shqipërinë, sidomos atë të Veriut dhe që kanë ndeshur një zakon gjithashtu të pabesueshëm. Në shumë zona të Veriut praktikohet një rit tejet i pazakontë. Fjala vjen Georg Von Hahni, në librin e tij “Udhëtim nëpër viset e Drinit dhe të Vardarit” të shkruar më 1863 flet për ritualin e kthimit në mënyrë konvencionale të femrave në meshkuj. Sipas Hahnit në Shqipëri institucioni i vajzave të virgjëra që bëhen murgesha, duke qenë një institucion i krishterë kishte një përhapje shumë të vogël, sepse në Shqipëri nuk ekzistonin manastire katolike për gratë në kohën e Hahnit. Por Hahni thekson “në radhët e virgjëreshave shqiptare ekziston dëshira për të bërë deri në fund një jetë të virgjër. Në këtë mënyrë për t’ia përshtatur këtë dëshirë karakterit luftarak të popullit shqiptar ato shpallin ndërrimin e seksit të tyre me seksin mashkullor duke veshur rrobe burrash, duke prerë gërshetat, duke hequr dorë nga emri femëror dhe duke marrë një emër mashkullor, duke mbajtur armët karakteristike të meshkujve, që përbëhen nga pushka, pisqolla dhe jatagani. Ky ndërrim i seksit bëhet edhe nën mbrojtjen e kishës dhe për këtë arsye në të gjitha famullitë, pas kryerjes së kultit fetar, komunitetit të mbledhur aty, i bëhet e ditur në mënyrë solemne, që filan virgjëreshë ka vendosur t’i kushtohet vetëm jetës së virgjër, se ka marrë një emër mashkullor dhe për pasojë në të ardhmen ajo duhet konsideruar vetëm si burrë. Ky ndërrim seksi nuk shoqërohet me asnjë premtim të posaçëm, solemn dhe publik. Një ndërrim i tillë i seksit nga ana e një vajze përbën në të njëjtën kohë mjetin e vetëm për prishjen e fejesës dhe për t’i mbrojtur të afërmit e saj nga hakmarrja e familjes së dhëndrit të shndërruar. Aktualisht jetojnë 4 virgjeresha të tilla “mashkullore”. Më e dëgjuara prej tyre është Mara e Perlatit. Ajo ka mbetur jetime që në moshë të njomë. Daja i saj e fejoi atë në fëmini me një turk nga Lura. Kur mbushi 17 vjeç dhe turku dërgoi njerëz për ta marrë, ajo doli para këshillit të pleqve të krahinës së saj dhe shpalli se kishte dëshirë të bëhej burrë. Asaj i dhanë emrin e të jatit Pjetër dhe armën e tij. Po kështu edhe Dila e Delbinishtit dhe Mrica e Bishkasit nuk qenë fejuar ende kur ndërruan seksin e tyre, e para u quajt Pjetër dhe e dyta Gjon. Margjela nga fshati Tenë në rrethin e Kthjellës ishte dashuruar me një djalë të ri, i cili në fëmininë e tij kishte qenë fejuar me një vajzë tjetër. I fejuari u kthye tek e fejuara e parë dhe ahere në shenjë rebelimi Margjela ndërroi seksin dhe mori emrin Gjin… për fat të keq unë nuk arrita të informohem përsa i përket lashtësisë së këtij zakoni. Kështu e përshkruan këtë dukuri Hahni. Në të vërtetë ky zakon është tepër i lashtë. Po të bazohesh mbi studimet e Mirçea Eliadës si dhe të Frejzerit del se zakoni i shndrrimit të grave në burra lidhet në origjinë me të ashtuquajturat gra luftëtare ose amazonat, që ishin kalorëse të zonjat dhe madje prisnin vetë gjirin e djathtë për të mos i penguar në stërvitjen dhe hedhjen e shigjetave me hark. Ky rit i amazonave ku gratë marrin atributet e burrave gjithshtu trashëgohet nga matriarkati. Sipas etnologëve zakoni i shndërrimit të femrës në mashkull është gjithashtu i kohës së fundit i matriarkatit, pra i kohës së krizës së matriarkatit. Duke lexuar një libër të fundit të para një viti botuar nga një gazetar gjerman, që ka udhëtuar në Shqipërinë e Veriut, mësova se ai kishte takuar dy femra të tilla që ishin deklaruar si burra në ditët e sotme në zonën e Mirditës dhe Dukagjinit. Duket se ka një ringjallje të pjesshme të këtij zakoni të lashtë.


Si riti i shndërrimit të burrave në gra ashtu dhe riti i shndërrimit të grave në burra burojnë nga matriarkati. Rasti i parë nuk e merr parasysh virgjërinë madje ka të bëjë me lindjen e fëmijëve. Rasti i dytë merr parasysh një virgjëri të përherëshme dhe mohon lindjen e fëmijëve si vijimësi e familjes. Ky rast i mohimit të martesës të kujton vetëm ritualin kishtar të celibatit, që ndalon martesën e priftërinjve katolikë dhe murgeshave, sipas kushtimit ungjillor të të virgjërve ndaj Jezu Krishtit. Shohim që tek këto dy rite, te shqiptarët gërshetohen kohërat e lashta, por edhe ato të sotme. Të dy dukuritë kanë karakter etnopsikologjik dhe janë produkte të jetës shoqërore plot reminishenca dhe mbijetesa të së kaluarës. Të dy dukuritë kanë interes shkencor të madh dhe bëjnë pjesë në historikun e qytetërimit shqiptar në kohëra. Të dy dukuritë kanë vetëm karakter konvencional. Pse e them këtë? Në kohën e sotme plot perversitete ka klinika të posaçme mjekësore për tranversitët, njerëz, që me anë të ndërhyrjeve kirurgjikale ndërrojne seksin e tyre, burrat bëhen gra dhe gratë bëhen burra. Një gjë e tillë është bërë e mundur nga përparimi i shkencës biogjenetike dhe e kirurgjisë. Po kështu dukuritë e homoseksualizmit dhe lezbizmit nuk duhen ngatërruar fare me ritet e mësipërme, që siç thashë dhe më pëlqen ta ritheksoj kanë një simbolikë konvencionale, shoqërore dhe nuk kanë të bëjnë fare me ndërrimin apo konvertimin e thelbit biologjik të seksit mashkullor apo femror tek shqiptarët.

Ekspozitë e piktorëve të Pejës dheBeratit
Në Galerinë e Artit “E. Lear” u çel ekspozita e përbashkët e piktorëve të qytetit të Pejës,  Kosovë, dhe e kolegëve të tyre nga Berati. Ekspozita u promovua pasditen e ditës së premte më 13 maj 2005.


Në këtë ekspozitë të përbashkët morën pjesë 16 piktorë dhe skulptorë: Agron Polovina, Arjan Prifti, Gani Bajraktari, Guri Bazaiti,  Haxhi Kastrati, Isa Alimusaj, Ismet Dranqolli, Kastriot Dervishi, Klement Mbrica, Liridona Gjuka, Llambrini Dëna, Miltjadh Bibo, Nezir Ago, Renata Revania, Zija Radoniqi, Zymer Mulliqi.


Ekspozita u organizua në nderim të heroit tonë kombëtar Gjergj Kastriotit Skëndërbeut.


Prezantimin e artistëve e bëri drejtori i drejtorisë së kulturës, rinisë dhe sporteve në bashkinë e Beratit piktori Agron Polovina. Përshëndetën veprimtarinë përgjegjësi i galerisë së artit piktori Kastriot Dervishi. Më tej përshëndetën miqtë nga Kosova: Haxhi Kastrati, piktor dhe përfaqësues i kryetarit të komunës Pejë, Aver Husaj. Në fjalën e tyre u theksua vazhdimi i bashkëpunimit midis dy qyteteve dhe zgjerimi i këtyre marrëdhënieve edhe në fusha të tjera të kulturës dhe artit.


Në fund përshëndeti piktorët dhe të pranishmit krytari i bashkisë Berat Fadil Nasufi.


Në fjalën e tij z. Nasufi uroi artistët për punët e krijuara dhe premtoi përkujdesjen e bashkisë Berat për artistët dhe krijuesit. Gjithashtu kreu i bashkisë bëri të njohur zgjerimin e marrëdhënieve midis dy qyteteve, Pejës dhe Beratit, nëpërmjet shkëmbimit të përvojave dhe vizitave të ndërsjellta. Në këtë çelje ekspozite të pamorartit morën pjesë mjaft qytetarë të Beratit. Kishin ardhur edhe disa krijues nga qyteti i Fierit. Ekspozita do të qëndrojë e hapur për disa ditë.

Është një ekspozitë që i ka të gjitha dimesionet. Që nga veprat mbresëlënëse të Isa Alimusajt, Ismet Dranqollit te piktura  e Haxhi Kastratit, e cila është edhe pikturë edhe skulpturë. Aty gjen format interesante të Llambrini Dënës, impresionet krejt estetike të Liridona Gjukës.


Ndihet rrjedha e pavarur e pamorartit te artistët kosovarë dhe ai nxitim për të kapur kohën e humbur te piktorët e Beratit si Dervishi, Polovina, Ago, Prifti e Bibo.


Ndonëse me një reliev të thyer vlerash (maja e ultësira) kjo ekspozitë e përbashkët është ngjarje artistike për qytetin e Beratit e më gjerë. Lajmetari

Afrika

Tregim i jetuar

Në kujtim të A.V.

“Afrika” i përngjante asaj Afrike që kemi mësuar në gjeografi, kur ishim në shkollë, asaj Afrike të zaptuar, të shfrytëzuar, të vuajtur në shekuj nga uria, nga sëmundjet, padituria, nga të gjitha të këqijat!


“Afrika” ngajnte sikur të ishte bija e Afrikës!


“Afrika” ishte bërë kockë e lëkurë, me zverdhje në fytyrë, që kishte marrë pamjen e vdekjes. Dhe çuditeshin, jo vetëm mjekët, por edhe ata që e shikonin për herë të parë dhe mendonin se ishte e mbaruar!


Ajo ishte punëtore bujqësie dhe, si e deklasuar, i kishin caktuar një punë të rëndë, pa u thelluar se ishte një nënë fëmijësh e vuajtur dhe e raskapitur. Fatkeqësisht atë e mundonte biografia e të shoqit që kishte pasur titullin bej për disa toka qëkishte pasur në zotërim dhe për dy vëllezërit e saj që i kishte pasur ballist, por edhe për vëllanë e vogël që kishte qenë me pozitë gjatë Luftës Nacionalçlirimtare, por që e kishte braktisur  atdheun e tij qysh në pragun e çlirimit, sepse i nuhaste pasojat e mëvonshme.


Vuante nga një koleksion sëmundjesh e, sidomos, nga sëmundjet e zemrës, që i kishin ardhur si pasojë e punës së rëndë që kishte në bujqësi. Çfarë të bënte? Detyrohej të mbante familjen, me burrë gjysmënjeriu dhe me fëmijë të vegjël ende në shkollë.


Komisioni mjekësor e pa gjendjen e saj të keqësuar dhe vendosi  t’ia referonte komisionit mjekësor të punëtorëve për t’i dhënë një pushim më të gjatë.


Mjekët e komisionit të punëtorëve, të fshehur nga heshtja, ishin dakort që ta ndihmonin, por druheshin nga rrethanat e luftës klasore: kishin frikë se mos u prishej “biografia”, por edhe nga përdorimi i “vetos” , që e bënte vendimin e komisionit për ta parë një istancë më e lartë. Përfaqësuesi i institucionit të sigurimeve shoqërore, anëtar i këtij komisioni, që rrinte në krahë të kryetarit të komisionit mjekësor: “Doktor”, qenka për të ardhur keq, paska mbetur kockë e lëkurë, duhet ndihmuar!” Kryetari u ngroh nga këto fjalë, por nuk ktheu asnjë përgjigje.


Mbasi e pa komisioni të sëmurën, kryetari i tha asaj të dilte pak përjashta sa të merrej vendimi. E sëmura doli menjëherë dhe me zemër të ngrirë, po priste të merrte vendimin. U thirr të futej brenda. Kryetari i bëri njoftimin: “Komisioni vendosi t’jua japë grupin e dytë të invaliditetit për një vit. Gjatë kësaj kohe të jeni nën kontrollin mjekësor për t’u kuruar. Paraqituni te përfaqësuesi i sigurimeve shoqërore për plotësim dokumentash për pension invaliditeti.”


Të sëmurës “i erdhi gjaku në vend”, doli përjashta me vendimin e komisionit në dorë, duke falënderuar dhe përshëndetur me kokë.


Në të vërtetë ajo nuk pati ndonjë ndërhyrje dhe ishte shumë e sëmurë, por frika ishte te ndonjë ndërhyrje e padrejtë e atyre që ishin konseguentë të luftës klasore. Komisioni ishte i ndërgjegjshëm se kishte zbatuar ligjishmërinë.


Të nesërmen, invalidja solli dokumentat e nevojshme sipas listës që i dha përfaqësuesi i institucionit në komision. U porosit që mbas disa ditësh të paraqitej për të marë librezën e pensionit.


Kur iu paraqitën dokumentat për pension, Madhionit, kryetarit të institucionit, për t’i firmosur, ai nuk vonoi të shprehej: “Ç’kini bërë kështu, more?! Kështu e bëni ju luftën e  klasave duke ndihmuar armiqtë! I paskeni dhënë grup të dytë kulakes!...” 


Por nënpunësi i pensioneve dhe njëkohësisht edhe përfaqësuesi  në komisionin e invalidëve, iu drejtua me urtësi: “Shoku Madhion, e sëmura dihet nga të gjithë se është me qëndrim të keq politik. Padyshim këtë e dija edhe unë, e dinë edhe mjekët. Gjendja e saj shëndetësore është shumë e rënduar dhe do të binte në sy për të keq, nëqoftëse e vendosnim pa grup. Do të na kritikonin në heshtje, do të ulnin institucionin tonë dhe do të na quanin pa shpirt. Ne jemi kuadro të shëndosha dhe nuk kompromentohemi me kulakët”.


Nëpunësi i pensioneve pati frikë se mos kryetari i tij “do t’i digjte të gjitha stacionet e trenit” dhe kjo inisiativë për të bërë keq, atij nuk i mungonte.


Nuk ia ktheu më përgjigjen: “u bind” i inatosur. Krahas firmave të tyre përfundimisht firmosi edhe Madhioni.


Nëpunësi u çlirua menjëherë nga ankthi që e kishte kapur!


E sëmura u paraqit në ditën e caktuar, mori librezën e pensionit, duke falënderuar në shenjë respekti e mirësjellje.


***


Mbas viteve ’90, diktatura komuniste kishte rënë nga fuqia. Fjala “e rezervuar” e popullit u çlirua nga “veshët përgjues” të diktaturës. Populli ynë mori frymë lirisht nga ai ankth që i kishte bllokuar mushkëritë për një kohë të gjatë. Tani njerëzit “u pajtuan” me njëri-tjetrin mbas një “zemërimi” me dekada vitesh. Vdekjet dhe sebepet e tjera nuk prishnin më biografitë e njerëzve. Gjithçka filloi të lulëzojë.


Edhe “Afrika”, e cila kishte shumë vite që ishte larguar nga rrethi ynë dhe që tani gëzonte pension pleqërie nga shteti, bashkë me dy vëllezërit e saj, erdhi për një vizitë miqësore te nënpunësi i sigurimeve shoqërore që tashmë kishte dalë në pension dhe që e kishte ndihmuar atë brenda ligjit, pa ndonjë interes dhe pa ditur asgjë se ç’kishte të bënte me të. Mikesha e paftuar e mori fjalën: “Unë jam “Afrika”, këta janë dy vëllezërit e mi. Ne jemi kushërinjtë e parë të nënës suaj. Ju kam gjakun tim! Këtë ju nuk e dinit! Ju kam mbrojtur me fanatizëm!” Dhe e përlotur puthi dhe përqafoi të gjithë anëtarët e familjes.


E çuditshme paska qenë për atë kohë të kaluar: kishte vepruar një telepati!

Fiqiri Tartari

Themelet e një legjende

Fragmente nga novela 

“Fjala e pathënë e një murane”
Nata zbriti e përflakur.

E prita në vetminë time, pa menduar për ata që nuk i kisha pranë, me vështrim andej nga shkrepëtinin rrufetë. 

Ato rrufe, në ato çaste të papara dhe të padëgjuara, po goditnin si të çmendura shkëmbinjtë e ronitur të   kodrës ku ngrihet kështjella e vjetër dhe madhështore e Qytetit të Gurtë. 

Nga zgafellat e saj dilnin me vërshëllima të lemerishme gjarpërinj të shumtë, të zinj si korbi, të egërsuar dhe të hutuar. Mbi ata zvarranikë të padëshiruar për banorët e qytetit dhe të lagjes që ngrihej në shpatin e kodrës, po binte ndëshkimi i Zotit.  

Pëllumbat e egër, preja e pabesisë së tyre, e kishin marrë me kohë arratinë, për të mos u kthyer në foletë e tyre të  braktisura për sa kohë vendi do të ishte i sunduar nga ato egërsira si dhe për të mos qenë të kërcënuar nga ai  zjarr hyjnor. 
Këtë natë e përjetova me një ndjenjë të papërcaktuar. Si midis ëndrrës dhe zhgjëndrrës. Disi me habi. Disi me gëzim. Dhe me shqetësimin e asaj që mund të ndodhte më pas. Ndoshta edhe me frikën e ndonjë epidemie që mund të sillte lënia e trupave të atyre zvarranikëve midis  shkëmbinjve në atë vapë të egër korriku, nëse që me mëngjesin e pritshëm, para se të merrte të përpjetë dielli, nuk do të kishte guximin  ndonjë nga banorët e lagjes, pa pritur kohën e përkujdesit të pushtetit vendor, për t’i hequr. Por shqetësimi ngrihej edhe me frikën  se mos midis atyre zgafellave kishte mbetur ende ndonjë  gjarpër i gjallë që rrinte në pritë  për t’u hakmarrë për shokët e tij të shfarrosur dhe që ashtu, i egërsuar në atë pritje, kishte për të qenë shumë më i rrezikshëm për ata që do të dërgoheshin për pastrimin e vendit.

Në udhëkryqet e stinëve kisha njohur edhe net të tjera që kishin sulmuar këto zgafella. 

Të frikshme ishin përjetuar edhe ato net, sigurisht nga ne, banorët e qytetit, por jo nga ata gjarpërinj që e ndienin veten zotër të atij vendi. 

Në ato net, në asnjë rast, zgafellat s‘ishin braktisur prej tyre. Siç u braktisën këtë herë. Gjarpërinjtë s‘e kishin ndjerë atëherë veten aq të  kërcënuar. Kishin ditur të merrnin me kohë masat mbrojtëse. Prandaj dhe humbjet i kishin patur të pakta.

Të pandjeshme. 

Ndryshe  kishte   qenë   për   ta  kjo  natë. Sulmi ndaj zgafellave u kishte zbritur nga të tjera shtigje. I kishte gjetur të pambrojtur. S‘ditën ku të futeshin. Si ta përballonin  rrezikun. 

Kjo natë, për herë të parë, na e bëri të pranishme dhe të dukshme shumësinë e tyre. Na e bëri të ditur  edhe këtë fund, që e prisnim  me ankth të përvitshëm. 

Ishte një mirësi që na zbriti mbi tokë për t’u ndërmendur në këtë fundshekulli se fati ynë i  hallakatur kishte për të qenë, pas kësaj nate, disi  më  ndryshe…

…

Mëngjesi notonte mbi një qiell të kaltër. Të palëvizshëm. Pa një re. Si të gjithë ata  mëngjese që kishin ardhur pas një nate të mbushur me shkrepëtima. Si të donte të qëndronte disi i veçuar prej tyre. 

Hyra në  kafenenë e Breglumit. 

Bisedën e gjeta të ngritur. 

Ajo kishte zbritur nga zgafellat e gjarpërinjve dhe synonte të zhbironte mbi shkaqet që kishin sjellë atë ndëshkim të shumëpritur.

Flisnin të gjithë.  Duke mbetur pjesëmarrës në atë bisedë. Nuk njihnin radhë. Nuk prisnin përgjigje. Qëndronin mbi brigje të ndryshme të të njëjtit lumë. Pa ndërtuar ndonjë urëlidhëse. 

U vendosa i shpenguar midis tyre. Pa i shqetësuar. Nuk desha t’ia ndryshoja rrjedhën atij diskutimi. Ato ditë isha i interesuar për mëtisjet që lidheshin me historinë e pashkruar të qytetit.

Pasi piva kefenë, më duhej të ngrihesha, ta lija, edhe pse pa dëshirë, atë diskutim të ndezur dhe të mirëpritur. 

Rrugës, u mundova ta rindërtoja thelbin e atij diskutim, ngritur midis brigjeve të atij lumi që rridhte në rrugën e vet:


“Nata e mbrëmshme s`kishte asgjë për t’u çuditur. Duhej ndërprerë shumësia e gjarpërinjve. Dhe u ndërpre. Kjo stinë, me gjëmimet dhe vetëtimat e  pazakonshme, këtë detyrë kryen. Këtu qëndron e vërteta. Më kot e kërkoni gjetkë!…’’

 
“S’është plotësisht kështu. Ndryshe duhet gjykuar. Në këtë rast s’kemi të bëjmë me një zhdukje të thjeshtë të së keqes. E vërteta gjendet më thellë. Shumë më thellë. Në këtë thellësi duhet zbritur. Pse duhet të ngurrojmë?”


Dhe s’di sesi e gjeta veten atij çasti duke zbritur  nëpër  ato  shkallë  të shkallmuara nga koha, për  ta  zhbiruar  atë  të vërtetë të pazbuluar  nga askush më parë. 

Ishte ulërima e një makine që më qëndroi para këmbëve dhe që më solli në vete. 

Shoferi ishte një burrë i moshuar dhe e pati mirësinë të ma kursente jetën. 

U shkëputa nga ato mendime rruge. I lashë t’i rizgjoja në një kohë më të përshtatshme, në një vend më të sigurtë.  


Mbrëmja përcillej nëpër zhurmat e lumit. Dhe këngët e gjinkallave. 

Magjia e saj s’ishte për mua. Ndiqja në ato çaste një tjetër synor. 


…

Kështjella e  vjetër, e zhytur në errësirë, pak e nga  pak, m’u  shndërrua në një plakë të kërrusur, që u nis drejt meje duke u zvarritur nëpër kalldrëmet e kësaj mbrëmjeje, për t’u bërë përralltarja e të fshehtave  të saj, që i ruante dhe që me kohë  i prisja t’i dëgjoja.

“Qyteti i Gurtë,- e nisi ajo rrëfimin pa m’i hedhur sytë, duke gërmuar andej nëpër terr nga dukej hija e kodrës, për të zbuluar atë të vërtetë që e sillte nga thellësitë e shekujve,- e ka një dramë. I rëndon një vrasje. Ngrihet mbi një varr. Është murana e tij. Ruan të mbuluar një  vdekje. Eshtrat e një vajze që s’arriti të bëhej nuse. 


Këtu nuk duhet kërkuar ndonjë ogur. Nuk duhet kërkuar as ndonjë kumt që mund të na bëjë të krenohemi. Në këtë rast nuk kemi të bëjmë as me ndonjë flijim, që do të na nxirrte në një shteg të njohur. Këtu rri e fshehur ajo që nuk mund të merret  me mend. Që kërkon shumë mund për t’u zbuluar. 

Ngrihen themelet e një legjende.

Për të ndeshur në këtë të fshehtë, duhet ta çndërtosh legjendën. E kjo s’është e lehtë për ty. Se s’ke të dhëna. Gjithçka duhet ta hamendësosh.


Në legjendë na bëhet e ditur se kodra, që në  ditët  tona u  bë  vendgjëma   e gjarpërinjve, mbante në ruajtje, nën këmbët e saj, si të ishte një shqiponjë në  përgjim, një krua të dëgjuar e të lakmuar prej banorëve dhe prej udhëtarëve..

Në këtë krua, në një nga mëngjeset e stinës së dashurisë, dy trima të  çartur  u përballën  me Zanën e këtij vendi.

Bukuria e saj i goditi si një vetëtimë, sa ua errësoi sytë dhe ua zuri edhe dritën e diellit.


Trimat, është thënë e dëgjuar, se ishin  të dy vëllezër. Po, unë e gjykoj disi ndryshe këtë punë. Ata nuk kanë qenë vëllezër nga një nëne. Po vëllezër fisi dhe gjaku. Midis këtyre lidhjeve, në kohën e tyre, nuk njihej ndonjë hendek.

Dëshira për ta zotëruar  bukurinë e asaj Zane, i hodhi trimat në një dyluftim të egër pa rrugë kthimi.

Dyluftimi u bë vdekjeprurës. 

Vajza hyri midis tyre për t’i ndarë.

Aty gjeti vdekjen.

Trimat ranë pas saj.

Vajzën e varrosën pranë kroit. Atje i ngritën një muranë. Trimat  i mbuluan larg e larg  pranë  maleve të  vendlindjeve të tyre. Varri i vajzës u mbulua me lule. Varret e trimave u mbuluan me gjëmë.

Të parët e të dy fiseve kërkuan të uleshin gjakrat. Të jepej besa. Dorëzënëse u bënë fatthënat e Dodonës. Ato zbritën nga mali ku prehej njëri nga trimat. Nënshkrimi  u bë  në qafën  e malit tjetër. Me gjurmën e mushkës. Dhe bririn e buallit. 

 
Me kalimim e viteve, e vërteta e kësaj gjëme u la në harresë. Lindi një e vërtetë e dytë.

Këtu zë fill legjenda. 

Trimat u njëjtësuan me malet ku qenë varret e tyre. Vajza me kodrën ku ishte murana e saj dhe ku më pas,  hodhi  shtat  qyteti.  Në  emrin  e  njërit  mal  mbeti përjetësisht e pranishme gjurma  e mirësisë  që mbollën  të Mirat  e tij. Në emrin e malit tjetër  mbeti  përjetësisht  gjurma e veprës së egër të shtërpinjve.”

S’di sesi u shkëputa nga ai vegim paksa i çuditshëm, që ndoshta më erdhi me mbrëmjen kur isha i rrëmbyer nga ethet e kërkimeve të mia.

E kisha kapur, më në fund, fillin që më duhej.

Agim Mehqemeja

O biçikletë, o zura tensionin!
Bashkë me ardhjen e dritave, në fshatin tonë në vitin 1967, erdhën dhe prapësirat për fëmijët. Disa prej tyre, disi të përkëdhelur nga prindërit, e përdorin tensionin si presion për të plotësuar  tekat e tyre. Dhe kur ato nuk arriheshin nga prindërit për arsye ekonomike, ata thoshnin “o më plotëso dëshirën ose zura tensionin”. Të gjithë fëmijët, sidomos ata të moshave 13- 14- vjeçare vinin në dilemë prindërit e tyre dhe frika e tensionit gati u fut te çdo familje. I pari që i lindi ideja e tensionit, ishte një djalë nga fshati ynë rreth 15 vjeç, Veiz Azizi, që i shkrepi në kokë për një fizarmonikë. Madje, ai dhe kur ikte rrugës, e imitonte këtë vegël. I ati ishte fukara dhe nuk mund t’ia plotësonte dot këtë dëshirë. Një ditë djali i thotë, se, po të mos i blinte fizarmonikë, do të zinte tensionin. Kështu u detyrua babai i tij, Halimi,  shkoi deri në Korçë dhe i bleu djalit një fizarmonikë të tipit “Parrot” gjysma me lekë borxh. Ky edhe sot e kësaj dite e zotëron këtë vegël.


Pas kësaj  ngjarjeje, fëmijët sikur po e bënin radhë këtë marifet. Kështu veproi me babanë e tij dhe djali tjetër afër me lagjen e djalit të Halimit, por jo për fizarmonikë, por për biçikletë. Kamberi qante me të madhe, duke thënë: “O biçikletë, o zura tensionin!” Në këtë kohë babai i tij, Xhevdeti, po hante bukë në ballkon dhe i thotë djalit: “ Nuk kemi lekë, more bir. Prit njëherë nuk i dihet mbase sigurojmë ndonjë lekë më vonë duke parë e duke bërë.” Ku dëgjonte djali, atij i ishte bërë mendja top dhe ngulte në të tijën. I ati shante shokun e lagjes që shkoi deri në Korçë për të birin, ndërsa djali i tij nuk po e linte rehat për të ngrënë bukë,  duke tundur këmbët. Megjithëse Xhevdeti po e merrte me të mirë, djali përsëri thoshte, do të zë tensionin. Atëherë i ati lëshon tepsinë me bukë dhe kap shkallët që ishin aty pranë dhe i thotë djalit në cilën shtyllë të tensionit do të hipësh, se i mbaj unë shkallët. Djali mbeti gojëkyçur para veprimit të babait të tij, duke e mbyllur këtë mesele.


Pas këtij veprimi të këtij banori të fshatit tonë, asnjë nga çunat nuk e zuri më në gojë tensionin.

Nezir Vrapi

Stadiumi “Tomori” 20 - vjeçar

Berati e donte një stadium


Mbas vitit 1980 ecuria e mirë e ekipit të futbolit “Tomori” kishte bërë që Berati ta ndiejë nevojën e një stadiumi të ri me kapacitet më të madh. Sadiumi i mëparshëm me 4200 vende bënte që shumë sportdashës ta ndiqnin lojën në këmbë, kishte të tjerë që shikonin nga dritaret, ballkonet e tarracat e pallateve pranë tij, ndërsa disa fëmijë do t’i shikoje në majë të plepave.

Ishin vite që fshatarësia, sidomos e zonave fushore, ishte afruar shumë mbas futbollit, madje Berati kishte befasuar vizitorët, pasi edhe në ditë stërvitjeje sportdashësit nuk mungonin, numri i madh i tyre të krijonte përshtypjen sikur ishte ndeshje zyrtare.


E hëna ishte dita e parë e javës që tifozët shqetësoheshin për të siguruar biletë për në stadium, pasi shumë prej tyre jepeshin me autorizim për drejtues e kuadro të rrethit, të institucioneve dhe të qendrave të punës dhe të prodhimit. Pra, Beratit i duhej një stadium.

Stadium apo pallat sporti?
Mendimet për nevojën e ndërtimit të një stadiumi të ri, herë-herë zbeheshin, mbasi mendohej për ndërtimin e një pallati të sportit, pasi ekipet e shumta që kishte Berati në volejboll e në basketboll kanë vështirësi për ndeshje e stërvitje, sidomos gjatë stinës së dimrit. Arsyetohej që më parë të bëjnë stadiumin, pasi nëse do të bëhesh pallati, qeveria nuk do t’i siguronte fonde. U pa e udhës që të vendoset ndërtimi i stadiumit në lagjen “30 -vjetori”.

Ndërtimi dhe një taktikë e bukur

Që në fillim duhet thënë se te ndërtuesit kishte dëshira të zjarrta për ta ndërtuar stadiumin. Punohej ditën e natën në dritën e prozhektorëve. 


Te projektuesit vihej re dëshira për të ndërtuar stadiumin me përmasa olimpike, stadiumin me tribunën më të madhe. Tribuna u ndërtua e gjatë 105 metra e mbuluar me kapacitet  2425 vend. U vendos që më parë të përfundojë ndërtimi i tribunës dhe më vonë i terrenit, sepse, po të bëhej e kundërta, do të ndodhte që pas ndërtimit të terrenit, qeveria  nuk do të lejonte ngritjen e një tribune aq të madhe.


Ashtu si vite më parë edhe sot e kam të vështirë të numëroj emrat e atyre që kanë dhënë kontribut për ndërtimin e stadiumit dhe kjo jo se kam harruar. Megjithatë, do të përmend disa: Gëzim Tahipi, Kristaq Kule, Nikolla Ikonomi, Hektor Buza, Napolon Qafa, Dhimitër Brisku, Ramadan Eskiu, Gëzim Hyska,Fatmir  Qyrçiu, Milto Pasku, Llukan Sahatçiu, Lefter Laska.

Ftesë Enver Hoxhës

Isha ngarkuar të punoja ftesë- kartolinat (fotomontazh sportiv), për personat që do të ishin të ftuar në ditën e përurimit të stadiumit. Stampova atëherë rreth 500 ftesa. Komisioni i festës kishte bërë 3 lista për të ftuarit. Në listën e parë ishte Enver Hoxha me disa anëtarë të byrosë politike dhe të ministrive, në listën e dytë  gati të gjithë klubet sportive dhe komitetet e fizkulturës së rretheve dhe në listën e tretë drejtues e kuadro të rrethit tonë.


Ftesat për në Tiranë, ku ishte edhe ajo e Enver Hoxhës, i mori inspektori i komitetit të fizkulturës, i ndjeri Mikela Dhaskali. Dy ditë qëndroi Mikela në Tiranë dhe nuk mundë të japi ftesën e Enver Hoxhës, pasi i thanë, shko e çoje atje ku e more! Ishin ditë që Enveri ishte shumë rëndë. Kuptohet që ne në Berat nuk dinim asgjë se ç’po ndodhte me Enver Hoxhën.

Qetësi në stadium, që  të shqetëson

Kanë kaluar 20 vjet nga dita e përurimit të stadiumit “Tomori”. Tashmë ai nuk ushton si dikur në ditën e ndeshjeve, sepse Berati nuk ka ekip cilësorë. Ekipit “Tomori” u mungojnë futbollistët cilësorë, si Kovaçi, R. Kokalari, Mile, Matrapazi, A. Arbëri, Bozgo. Madje edhe FSHF, e cila vite më parë për takimet ndërkombëtare të shpresave kishte preferuar stadiumin e Beratit, tani nuk kujtohet për të. Me sa duket, ajo e ka të vështirë që të zgjojë tifozërinë e këtij qyteti, që ekipi luan me stadium të boshatisur. Një Tomor tjetër do të jetë ai që do të afrojë sportdashësit. Të shpresojmë.

Spektakli i “Tomorit” që nuk u përsërit

Dyndje e madhe e tifozëve në stadiumin e ri. Kureshtje për të parë veprën sportive dhe ndeshjen e futbollit, Përfaqësuesja e Shqipërisë me “Tomorin”. 


Pas ceremonisë futbollistët dolën në fushë, e cila ishte qëndisur si një qilim me rathë koncentrik. Sportdashësit atë ditë panë një spektakël të mrekullueshëm që befasuan jo vetëm këta, por edhe futbollistët e kombëtares që pësuan 3 gola.


Sportdashësit u larguan të gëzuar për  stadiumin dhe me shpresa se aty do të shikojnë në të ardhme lojëra të bukura. Por jo! Nuk ndodhi kështu, sepse gjatë gjithë atij viti nuk u pa ndonjë gjë e bukur.


Sportdashësit edhe sot atë takim e kujtojnë me nostalgji.

Gazeta turke për stadiumin “Tomori”
Për stadiumin “Tomori” u shkruajt edhe në një gazetë turke. Ndër të tjera, shkruhej se qyteti i Beratit ka një popullsi prej 60 000 banorëve. Në stadium, në një ndeshje, vajtën 15200 sportdashës. Pra një mesatare e lartë në botë pasi 1/4 e banorëve të qytetit shkuan në stadium.
Vlash Pambuku
